
	Энэхүү "монгол тууж”-ийг олон улсын "шинэ ертөнц” цувралаар хэвлэв.

	 

	МОНГОЛ ТУУЖ

	 

	Улсын хэвлэлийн газар

	Улаанбаатар

	1988

	 

	"Монгол тууж" хэмээх энэ номд орчин үеийн монголын утга зохиолын ахмад, дунд, залуу үеийн төлөөлөгчдийн түүх хувьсгалын болон орчин үеийн сэдвээр бичсэн арван гурван тууж оржээ. Эдгээр туужид монголын жирийн ажилчин, малчин сэхээтний бүтээлч үйл ажиллагаа, тэдний ирээдүйд тэмүүлсэн хүсэл эрмэлзэл, ажил амьдралд нь гарч байгаа зөрчил маргаан, түүнийг хэрхэн давж байгааг уншигчид баатруудын нь сэтгэлзүйн өрнөл, хөгжил хөдөлгөөнөөр нь дамжуулан үзэж мэдэх болно.

	 


Лхамсүрэнгийн ЧОЙЖИЛСҮРЭН 

	 

	ШИНИЙН ГУРАВНЫ САРАН

	 

	Би 1960 оны хавар мал эмнэлгийн дунд сургууль төгсөөд зах хязгаар нутаг дахь нэг сангийн аж ахуйд очиж ажилласан юм. Манай суурин саяхан байгуулагдсан гэлтгүй барилга байшин ихтэй, төв суурин газрын дүр төрхийг нэгнээ олсон хийгээд хөл хөдөлгөөн өнөр, шөнийн цагаар мөнгөн дэнлүү ярайж, машин тэрэгний дуу ер тасардаггүй билээ. Суурины төв уудам хөндийн эхэн дэх налуу ард түргэн урсгалт Шивэрт голын хөвөөгөөр ярайх нь алсаас харахад нэн ч үзэсгэлэнтэй. Суурины доодхон талаас хүнсний ногоо эрдэнэ шиш, наран цэцгийн талбай, эрээн хивс мэт алаглан дурайж, түүнээс цааш зах хязгааргүй мэт цэлийх уудамд халиурсан тариа налуу ар, намхан толгодыг ороож, хөндийг бүтээн үргэлжилнэ.

	Намар цаг тэр хөндийд машин давхиж, комбайн хүнгэнэн, залуусын дуу хол тэртээгээс дуурсахыг ажваас хөдөөх нутгийн баяр наадам л санагддаг сан.

	Тариан талбайн ойролцоо уулын хажуу завсраар хонин суурийн өвөлжих газар байх бөгөөд намрын сэрүүн, өвлийн хүйтэнд ч хонин сүрэг тарианы гуурсанд бэлчих нэн дуртай. Би төвийн ойролцоох хоёрдугаар тасгийн хонин сууриудыг хариуцах тул гэрт байхаасаа айл хэсэх нь их. Аж ахуйн захиргаа надад хашин хээр морь өгч, түүгээр хавартаа сар хэртэй хөл дүүжлээд, сүүлдээ хөл хөнгөнтэй тарган морь өгөхийг хоёр ч удаа шаардаад орлогч даргатай ам зөрөх шахсан юм.

	Хоньд төллөж байлаа. Би хөдөөгөөр явж ирээд, морины минь хөл амраг даа гэж бодон хээр морио адуунд нь тавив. Тэгээд хэд хоногийн дараа хашин хээрийг минь маргааш авчирч өгөөрэй! гэж адуучинд хэлбэл, танд өөр морь өгөх болсон шүү гээд омголон бор морь өглөө нь хөтөлж ирэв. Хүнээс гуйж тохож байсан ясан хяртай эмээлээ зүүн гартаа барьж, урт яргай ташуур чирэн уяан дээр очвол бор морь чихээ соотойлгож хамраа дуугарган үргээд тасдуулах шахав. Би эмээлээ газар тавин, аяархан очиж морио уяанаас тайлан хөтөлснөө, цулбуурыг нь богинотгон барьж эмээллэхэд бор морь намайг тойрч ороогоод золтой л дайрчихсангүй. Ааштай морь юм даа, булгиж халаадаг болов уу! Тэгвэл ч дүүрлээ шүү. Унаанд мууг хэлэх үү. Ийм сүр сар хийсэн юмтай ноцолдохоор хашин хээрээ л давирч явсан нь дээр байж дээ! хэмээн бодоход өөрийн эрхгүй өвдөг чичирч байлаа.

	Яая даа байз! Ийм ааштай морь унаж чадахгүй гэж хэлээд үзэх үү, ээ болъё ямар нүүрээрээ хэлэх вэ! Өчигдөрхөн чи юу юу гээд байлаа. Тэгээд яг ч үгүй зоотехникч гэж байгаа. Туранги цагийн морь маллаад унаж чадахгүй ийм ч мэргэжилтэн байх гэж дээ гэвэл би юу гэх юм бэ! гэсэн шүү юм бодсоор морио хөтлөн байшин руугаа очиж явтал тоо бүртгэгч Сэвжид урдаас гарч ирэв.

	— Хүүе ээ! Хоёрдугаар бригад руу явах хүн алга биз? хэмээн би нэг л сандрангуй асуув. Тэрбээр асуултыг минь анзаарсан янзгүй,

	— Чи хашин хээрээ сольчхоо юу? Энэ чинь овоо омголон юм уу даа гэхээр нь,

	— Энэ бид хоёр ч дээ! гээд морь руугаа эргэн харвал бор морь хамраа дуугаргаж, толгойгоо сортосхийлгэн цулбуураа чангаав. Бас л өвдөг минь чичирч, хуйх агшин бие агзасхийвч нэгнээ дүрэм үзүүлэн, адуучин хүний маягаар дрр! гэж дуугаран хаая! гээд цулбуураа дугтрахдаа Сэвжид рүү харан,

	— Чи моринд аль хэр билээ? гэж мориноосоо огт айгаагүй хүний дүр гарган асуув. Гэтэл Сэвжид миний байдлыг битүүхэн таамаглаж байгаа бололтой над руу жоготой нүдээр харснаа,

	— Өдий цагийн мориноос дөрөөгүй бууж үзээгүй юм шүү гэж бардамнан хэлэв. Энэ үг надад аян шалтаг болж,

	— Тэгвэл чи энэ моринд мордоод үз л дээ. Шөрмөсийг чинь тэнийлгэх юм биш биз хэмээн тохуурхан хэлэв..

	— Чи нээрээ гуйгаад байна уу? гэж Сэвжид хэлээд миний гараас цулбуурыг шувтран авч, морины олом чангалаад шавхийтэл мордоход бор морь толгой цоролзуулан доороо шогшсоноос биш булгисангүй. 

	— Найз минь айлтгүй. Дөнгөж барьж ирсэн болоод л хамраа дуугаргаад байгаа юм. Замд гараад хэд ширүүхэн ергөчих гэв. Би битүүдээ айж байсан боловч зориглон мордоод жолоогоо богино атгаж ташуур ер хөдөлгөлгүй алхуулав. Ташуур л яльгүй хөдөлгөвөл давхих гээд намайг зовооно. Хоёрдугаар тасаг руу явах зам бартаагүй цагаан агаад машин цааш нааш ер тасардаггүй билээ. Энэ хэр миний айн бэргэж явааг мэдсэн юм шиг, аз болоход, машин явахгүй л байв. Гэтэл, одоо л шалгалт авна даа! гэсэн шиг урдаас нэг машин тоос босгон айсуй харагдана. Би сандарч эхэллээ. Дотор палхийн зүрх дэлсэж, морь сүрчигнэн үргэж баллах бий дээ, газрын хэвгий рүү аваад давхивал дүүрлээ шүү. Эмээл холбироод хүзүү рүү нь орчвол яана! гэж бодоод замын хойд талд гаран мориноосоо шалавхан бууж, машин өнгөртөл явган хөтлөв. Гэтэл морь үргэсэнгүй, чихээ сортолзуулаад л өнгөрдөг байна шүү!

	Үгүй ер! Социалист секторын мал гэдэг шал анги юм даа хэмээн амандаа шивнэхдээ нэг адуучны хэдэн жилийн өмнөх явдлыг санаад ганцаар инээд алдав. Юу гэвэл: Өртөөний машинаас үргэсэн адуугаа хуйлран давхихаар нь тэр адуучин хойноос нь морины хурдаар давхин, социалист секторын мал байж ардын аж ахуйтныхаас долоон доор яасан үзэл сурталгүй адгуус вэ? Хаая! Хө! Хаая! хэмээн нүүрээ чинэртэл хашхирсан юм гэдэг.

	Морь машинаас үргээгүй нь миний аюух сэтгэлийг нимгэлж өгөв. Түүнээс хойш зориг зүрх нэмэгдэж мориндоо ташуур өгөн, өгсүүр хөндий өөд манартал цогиулбал морь маань хөлөрч, амьсгаадаад цуцаж байгаа бололтой. Тэгэхээр нь мориныхоо амыг татан ташуур өгөхийг болив. Ер нь очих айлууд ойртож, замын хүзүү хэвийж байлаа. Муу мориороо арай ширүүн давхичхав уу даа гэж бодон жолоогоо татаж гөлмөө давирсаар гэлдрүүлж явтал араас белорусс трактор пад пад дуугарсаар ойртон айсуйд түүнээс түрүүлэн давхисан ч үгүй, замын хажуу тийш болон нохой шогшоогоор сажлуулав. Трактор нүсэр чимээ гарган ойртон ойртоход морь үргэхийн шинжгүй байгаад нь баярлаж, социалист секторын мал анги юм даа! хэмээн амандаа шивгэнэсээр эргэн харвал дөрвөлжин оройтой цагаан хурган малгай өмссөн, хөх зувцаа дээлтэй залуухан бүсгүй тэр тракторыг жолоодож явна. Белорусс трактор араасаа хоёр чиргүүл чирч, ногоон сүрэл нэвсийтэл ачжээ. Би тэр бүсгүйгээс,

	Сүрэл хаана буулгах нь вэ гэж асуу юу гэснээ морьтой машинтай хоёрын зам нийлдэггүй болохоор юм ярья ч гэж бодсонгүй, хормойгоо давшуургадан мориндоо ташуур өгөн шогшвол юу болсон юм билээ, морь гэнэт ухасхийн огло харайв. Гэнэгүй явснаас эмээлээсээ холби үсрэн нэг мэдэх нь ээ би газар тэвэрчээ. Цулбуураа тавиагүй боловч үргэсэн морь гарын алга халуу оргитол шувт татаж, би ташуураа барин хоцров. Бор морь гөлмөө дэрвүүлэн давхисаар урдах гөвгөрийг даван одов. Би гайхаш тасарсан харцаар хойноос нь гөлөрч бүсгүй дэргэд гүйж ирэн хоёр нүд нь орой дээрээ гарчихсан,

	— Та яав аа? Хөл гар тань зүгээр биз? гэж асуугаад хэлэх үгийг минь хүлээх мэт дуугүй зогсов. Дөнгөж л хорь хүрч яваа болов уу гэмээр, нар салхинд онгоогүй ч болцгор бор царайтай, давхраалаг алаг нүдтэй, үл мэдэгхэн сэвхтэй энэ бүсгүйг ажваас миний төлөө сэтгэл зовсон нь илт байлаа. Санаандгүй яваад ёстой ичгүүртэй юм болов оо! Очиж очиж энэ хүүхний дэргэд хөглөдөг нь юу вэ хэмээн бодсоноо:

	— Энэ муу адасга олмын цанхтай юм гэнэ билээ. Зөв зүгээр явж байгаад бусгаад тангарч байхгүй юу гэвэл бүсгүй,

	— Би л таныг хөөдчихлөө. Ачаатай сүрэл нураагүй бол морь тань үргэхгүй байсан байх даа гэхээр нь сэхээ авч ажиглавал хойд чиргүүлийн урд хэсгээс бөөн сүрэл нурсан харагдав. Би нэг талаар голгүй нэрэлхсэндээ ичиж, нөгөө талаар буруутан мэт бүлтэлзэн зогсож буй бүсгүйг өрөвдөн,

	— Ээ тоогүй, эргүүлж ачих яггүй юу? гэв.

	— Ачих ч яах вэ, харин та морио яаж барина даа. Ойр тогтох болов уу? гэхэд нь би сандарч тэвдээгүй байдал үзүүлэхийг хичээж,

	— Адуутай нийлэх байлгүй. Харин чи л ачаагаа... гэвэл бүсгүй,

	— Хойноос трактор ирж яваа. Бидэнд санаа зоволтгүй! гэснээ чимээ чагнан, сунан зурайх өргөн замыг эргэн харав. Тэгтэл ч алсад тракторын дуу сонстов. Тэр дуу улам улам тодрох нь ичиж зовсон сэтгэлийн минь гунигийг ая оруулан шоолох мэт санагдав. Тэгэхэд бүсгүйн сэтгэл сэргэх шиг болон царайнд нь баясгалан гэрэлтэж,

	— Ашгүй трактор ирж явах шиг байна гэв.

	— Аа тийм үү? гэж өөрөөсөө өөр хэнд ч үл сонстох дуугаар хэлснээ, бүсгүйн дэргэдээс гэнэт холдон алхав. Яагаад алхах болсноо ч мэдсэнгүй. Хөгтэй явдлыг минь сургийг энэ бүсгүйгээс өөр хэн ч битгий сонсоосой гэсэн хүсэл намайг дийлсэн буй заа. Би урдах гөвгөрийг давахынхаа үед эргэж харлаа. Бүсгүй над руу эргэн харсаар аажуухан алхлан, трактор руугаа дөхөж явав. Энэ бүсгүйн тракторын ачаа нурсан, би мориноосоо ойчсон, хэн хэнд маань л золгүй явдал зэрэг тохиолдсон биш үү? Гэтэл бүсгүй шууд л над дээр гүйж ирсэн. Надад тусалъя гэсэн сэтгэл нь ямар их байлаа. Тэгсэн мөртөө надаас ичиж зовоод нэг л эгцэлж харахгүй, хэлэх үгийг минь хүлээн зогсож байсан биш бил үү? Тэгэхэд би яг л зогссон газар нь сайн үг ч хэлэлгүй орхидог, хаашаа ч юм болов доо! хэмээн эргэцэн бодлоо. Тэгэвч мориныхоо хойноос яарсан сэтгэл минь юунд ч торолгүй урагш чангааж байлаа.

	Би цаашаа явсаар барзгар хадтай хошуу тойрвоос жалгын тэртээх модны хаяанд идэшлэж байгаа хэсэг адууны захад морь минь өвс идэж байгаа харагдав. Баярласныг хэлээд яах вэ! Эмээлтэйгээ яваа нь яамай» уг нь би олмоо сайн татсан нь оножээ гэж бодов.

	Би морьтойгоо оройжин хөөцөлдөж, арай чуу барьж аваад үдшийн тэнгэрт анхны од тодрохын үес хонь төллүүлж байгаа нэг суурь дээр хүрэв. Өтөг бууцны үнэр нэлхийн, пүн хийсэн халуун жаварт хайрагдсан нүүрийг минь бүлээцүүлэхэд мориныхоо жолоог татан сажлуулж, хонио хашаагүй юм болов уу? хэмээн ажваас өдрийн явсан хоёр чиргүүлтэй трактор хашааны хажууд зогсож харагдав. Хотондоо ороогүй хоньд хашаа тойрон зарим нь белоруссын дугуй шөргөөн үнэртэх ажээ.

	Үгүй ер тракторч бүсгүйн араас нэхсэн юм шиг заавал энд дахиад тааралддаг нь юу вэ! Өнөөдөр чинь мордохын хазгай гэгч л болж байх шив. Тэр бүсгүй намайг юу гэж бодох бол? Өөрийгөө эргүүлж явна гэж арай санах юм биш биз? Тэгээд заавал хоногийн газар таардаг нь. Өөр айлд л очдог байж! хэмээн урам хугаран бодсон авч айлын гадаа ирчхээд өөр тийш морины жолоо залалтай биш дээ, шууд л уяан дээр очиж морио уях зуур белорусс дээр овоорсон хонийг чуу! гэж үргээн, энэ хоёрдугаар тасагт зүс үзээгүй бүсгүй хаанаас ирсэн юм бол доо? гэж бодсоор Санжаа гуайнд орвол тракторч бүсгүй зүүн талд нь буузны мах цавчаад гэрийн хүн шиг сууж байв. Тэр бүсгүй чээжээрээ арай элбэгдсэн бор тэрлэг өмсөж, шинэхэн самбай даавуу үсээ бүрхүүлэн зангиджээ. Боровтор царай нь тос даан гэрэлтэж, хоёр хацар нь улаа бутран туяарах аж. Бид хоёр хэн хэнээ хараагүй, уулзаагүй хүн шиг л дөлж суув. Би анх орохдоо ч мэндлээгүй билээ. Гэсэн хэр нь хөдлөх бүрийг нь нүд хариулан аживч тэрбээр над руу огт харахгүй байв. Санжаа гуайтай энэ тэрийг хүүрнэсээр төлийн байраар дэнлүү барин орж, чацга алдаж байгаа хоёр хурга үзэж тариа хийлээ. Намайг хонины хотоор явж байгаад ирэхэд нөгөө бүсгүй бууз жигнэн, шүүгээний хажууд зогсоод таваг арчиж байхыг нь хараад, эдний хамаатан нь юм болов уу, арай л охин нь биш баймаар, ер нь ажилсаг бүсгүй байна шүү гэж бодов. Би эднийд ноднин намраас хойш айл саахалт шиг орж гарч байсан бөгөөд ойрд ирэлгүй дөнгөж арваадхан хонож байгаа болохоор ийм том охингүй гэдгийг юу эс андах билээ.

	Хоол идсэний дараа би Санжаа гуайтай нялх төлд өгөх нарийн тэжээл, их хөрвөд ногоон сүрэл боож өгөх болон төлийн доор дэвсэх өтөг бууцнаас эхлээд юм юм ярихдаа тэр бүсгүйг хайхарсан янзгүй байхыг хичээв. Миний ийнхүү их зан гаргаж буйг ажив уу, эсвэл ямар нэгэн шалтаг гарав уу, тракторч бүсгүй уншиж байсан номоо орны хөлд тавьснаа гараад явдаг байна шүү. Тэгэхэд миний өнөө бардам байдал хаачлаа, сэтгэл нэг л хачин болж тэр бүсгүйг үгүйлэн санагалзах бодол бага багаар төрж, ярих юм хөгжиж өгөхгүй болов.

	— Тэгнэ л дээ, түрүүний дүнсийгээд суусан юм. Хойноос дагаад ирдэг ямар ичдэггүй эр вэ! гэж намайг лав бодоо доо! Тэгээд л айлд очиж унтах гээ юм байлгүй. Юун ч сэхүүн санаатай билээ. Арай трактороо асаагаад манаргаж өгөх хайрхан биш байгаа даа! гэсэн шүү битүүхэн чимээ чагнаснаа,

	Бүтэмжгүй ч эр бол доо, эзгүй хээр замын хажууд ичих нүүргүй орхин, бүлх залгисан юм шиг дуугүй өнгөрсөн байтлаа одоо болохоор үнсэх нь холгүй ширтээд байдаг. Ийм өөдгүй эрд энэ хэрийн ажилсаг, жавхалзсан бүсгүй яаж нүүр тал өгөх вэ хэмээн бодож, өөрийгөө зэмлэн суутал Санжаа гуайн авгай бодлыг минь гадарласан бололтой.

	— Сүрэн чи танихгүй байх аа! Энэ чинь манай өнөө Өлзий өвгөний охин, миний халуун бүл зээ маань шүү дээ. Уг нь хүн эмнэлгийн сургууль төгссөн юм. Бас хэдийдээ ч юм бэ дээ, тракторын сургууль хийсэн юм гэх шив. Тэгээд саяхан гэртээ ирж хэдэн сар трактор барих болсон юм байх аа! Ашгүй Саран өнөөдөр Хайлантайгаас тэжээл авчирч бүр гялайлгалаа! гэснээ галын хайч авч зуухны ам ухан, асаж дуусаагүй цуцлыг эргүүлэхэд дөл улам оволзон улалзав. Саран! гэж хэнд ч дуулдахгүйгээр амандаа шивгэнэв.

	Санжаа гуай бид хоёрын яриа ч ховорд ховордсоор сайр руу шургадаг татарсан голын урсгал мэт болов. Авгай нь гарч өрхөө тэгшлэн орж ирээд, надад баруун талын банзан орыг засаж, авдраасаа хөвөнтэй хөнжил гарган,

	— Зоотехник ээ, та энд унтаж амар гэлээ. Энэ хэр миний сэтгэлийг өөрөө ч учрыг тайлж чадамгүй нэг л зүйл зовоож байлаа. Саран орж ирэхгүй юм болов уу, айлд очиж унт! гэж энэ авгай хэлсэн юм болов уу! Эсвэл өөрөө надаас зугтаж байгаа нь тэр юм болов уу! хэмээн бодсоор байв. Гэрээс гарав.

	Гадаа тас харанхуй, одон хээт тэнгэр өвч дэлхийг нөмрөн хөнхийгөөд үдшийн зөөлөн салхи сэв сэв үлээнэ. Баруун уулын орой хавьд нэг од зурсхийн харваж харагдана. Тэр харвасан одны доохно хөмсөг мэт шинийн гуравны саран сүүмийн тахирлана. Үдшийн харанхуйг гэрлээрээ үл сочоох тэр саран авхайг харан, тракторч бүсгүй аль айлд орсон юм бол! гэж бодохдоо Саран гэж иймэрхүү хүүхэн байдаг байжээ хэмээн амандаа шивгэнэв.

	Би бараг алхаагаа тоолон гэлдэрсээр гэрт орж бүсээ тайлан унтахаар зэхэж байтал Саран орж ирэв. Яагаад ч юм бэ, сэтгэл бүлхрүүлж байсан бөөн хар юм арилах шиг болон, таван ханатай энэ ханхар гэрт саяын харагдсан шинийн гуравны сар тэр чигээрээ л мандсан юм шиг санагдаж билээ.

	Оронд орсон хойно нойр нэг л хүрч өгөхгүй удтал сэрүүн хэвтэхэд өдрийн бүх явдал, тухайлбал Саран трактор руугаа очихдоо над руу эргэж харан харан ямар нэг зүйлд хоргодсон адил аажимхан алхаж байсан нь, миний дэргэд гүйж ирээд туслах юмаа олж ядан бүлтэлзэн зогсож байсан нь, газар унасан ногоон сүрэл тракторын чиргүүлийн хажууд асар том бухал шиг нэвсийн байсан нь дэс дараалан харагдсаар байлаа. Өрхний шазуураар тэнгэрийн од зурсхийн анивал зах нь сэтгэл үелзэн хэвтээ намайг шоолон инээх мэт. Зүүн талд унтсан бүсгүйн хөнгөхөн амьсгаа, гадаа хотонд хивэх, яраглах хонины чимээг чагнан ахуйд аглаг гүн шөнийн уянгат эгшиг мэт санагдан байв. Сарантай маргааш яасхийж эхэлж ярья даа. Мориныхоо хойноос зовж яараад өөрийг чинь орхиод явсан юм түүнээс биш... гэж яаж ойлгуулъя даа! хэмээн эргэцэж нойр хулжин эргэж хөрвөсөөр хэвтэж билээ.

	Өглөө нь Саранг, хөх зувцаа дээл, хурган малгай өмсөөд траектороо асаах гэж байхад нь хүйтний улиралд бүхээггүй трактор эмэгтэй хүнд яггүй байх даа гэж бодон дэргэд нь очоод

	— Өдийд трактор дээр хүйтэн байна уу? гэхэд

	— Нэг үеэ бодвол урь оржээ гэв.

	— Өчигдөр ачаагаа амархан ачсан уу?

	— Гайгүй ээ.

	— Энд эрт ирсэн үү?

	— Гайгүй ээ, нартай байсан гэж, тракторынхоо моторын нэг юмыг оролдох зуур хэлэв. Миний оршил үг ингэсхийгээд л дуусаж, юу хэлэхээ мэдэхгүй дуугүй зогссоноо

	— Над шиг тэнэг хүн ховор биз дээ. Замд ганцаарыг чинь орхиод туслалгүй явсанд уучлаарай! гэж үгээ эвлүүлж ядан хэлбэл: Саран

	— Харин би л уучлалт гуймаар байна гэв. Би Сарангийн үгэнд баахан цочирдож

	— Яалаа гэж дээ, миний л өөдгүйгээс... гэвэл

	— Таны морь айхавтар булгисан байх аа! гэж хэлээд над руу харан инээвхийлэв. Энэ үгийн цаана ёжилсон, энэрсэн чухам ямархуу аялга байсныг ялгаж ухаагүй мөрт гагцхүү инээмсэглэлд нь баярлаж билээ. Ингээд л хэд гурван үг солих дөр гарч байтал «Зоотехникчээ» гэсэн дуу хашаа дотроос сонстов.

	Тэр өдөр хэд хэдэн сууриар орж, орой нэг айлд хонох болов. Шөнө дөл хүртэл төлчидтэй хамт хотонд жижүүрлэн, дэнлүү гэрэлтсэн хашаа дундуур алхаж дөнгөж сая гарсан эрлийз хурганы үсийг илбэн, эхэд нь амлуулж байхад ч, том бээлий гартаа хийгээд тракторын жолоо тун эршүүдхэн залж явсан Сарангийн тосон бор царай нүдэнд харагддаг байв. Саранд би хамгийн өөдгүй хүн мэт харагдсан байтлаа үл ойлгогдох хайрын сэтгэлээр ийнхүү хүсэн мөрөөдөх ямар эрх байгаа юм бэ. Надад царай өгөх ч бил үү, үгүй ч бил үү таахын арга алга. Ер нь ямар нүүрээрээ хайр сэтгэлийн үг хэлэх юм бэ гэсэн бодол төрөвч Саранг хүсэн үгүйлэх сэтгэлийг минь ямар нэг хуч дэмжин тэтгэдэг байлаа.

	Хонь ид төллөж байсан болохоор би Санжаа гуайнхаар хэд хэд очихдоо Сарантай тааралдсангүй. Харин энэ завсар бор морь бид хоёр л ижил дасал болсон байлаа. Намайг суурийн хооронд өвс нь халиурсан ар хэдрэн шогшуулж явахад Саран ногоон сүрэл юм уу, заримдаа түлээ ачаад тоостойхон замаар давхиж яваа харагддаг сан. Хурган малгайн чих салхинд хийсэж буйг хараад хацар нь даарч яваа болов уу! гэж би хайрлан боддог сон.

	Хүний сэтгэлд амилсан хүсэл мөрөөдөл уулын өндөр усны гүнд ч саатдаггүй гэсэн үг байдаг билээ. Би Сарантай уулзъя гэж бодон бодсоор нэг өдөр тасгийн төв рүү шогшиж билээ. Очоод айлаар орсонгүй. Шууд л техникийн хашаа, тракторын гараашаар их л ажил албатай хүн шиг орлоо. Үнэндээ, Саран хаана байна гэж хүнээс сураглан асуух ч зүрх байгаагүй. Тийм болохоор дэмий л ийш тийш харж хашаа дотуур алхсанаа гараашны хаалгыг татваас уужим өрөөний баруун буланд хар комбинзонтой бүсгүй цааш харан явган сууж ямар, нэг юм хийж байлаа. Хэн болохыг анхандаа таньсангүй, хийж байгаа юмыг нь ажигласан хүн болоод ард нь хэсэг зогсвол бүсгүй эргэж харснаа,

	— Хүүе! Сайн байна уу? гээд танимхай байдлаар инээвхийлэв. Ингээд л бид хоёрын хооронд дөлж ядсан яриа эхэлсэн юм,

	— Би чамтай уулзмаар санагдаад ирлээ.

	— Яагаад тэр вэ! Би их сонин харагдаа юу? гэж ёжтойхон хэлэв. Гэвч энэ үг надад энэрэнгүй сайхан санагдав. Гэхдээ би Сарангийн өмнө хэрэг хийсэн хүүхэд шиг л бүрэг ноомой байв.

	— Чамтай хааяа уулзаж байвал болох уу? гэхэд

	— Би яаж мэдэх вэ гэсэн юм. Түүнээс хойш хэд хоногийн дараа би тасгийн төвөөр очсон төдийгүй, аж ахуйн захиргаа хонь төллөлтийн үеэр тасгийн төвд байх хэрэгтэй гэсэн нь миний хувьд аятай сайхан шалтаг болж, зочид буудлын бяцхан өрөөнд суух болов.

	Сарангийн аав бригадын аж ахуйн нярав бөгөөд тэднийх гэртээ гурвуулхнаа тул Саранг ирсэн л бол тэсэлгүй ордог байлаа. Би суурийн айлаар явахдаа эртхэн эргэж ирэхийг эрхгүй яардаг сан. Гэтэл Саран, миний сэтгэлийг тун ч мэдсэн янзгүй ажлаас бүр орой ирэх буюу заримдаа Санжаа гуайнд хоноод өглөө ирдэг байлаа. Гэхдээ Саран надад тийм ч муугүй, аав ээж нь ч гэсэн талтай байх шиг санагддаг сан. Бид хоёрыг баруун талын ор дээр зэрэгцэн суугаад аяархан ярьж эхэлбэл ээж нь сэм гардаг байсан юм. Саран гаднаас нь харахад дуу цөөтэй бүрэг ноомой авч танилцаад ирэхээр хүүхдэрхүү зантай, их ухаалаг яриатай бүсгүй. Анхандаа бид хоёр хотын сургуулийн ахуй цаг, бүр дунд сургуульд байх үеийн хөгтэй явдлаас эхлээд атрын аж ахуй, комбайн трактор ер энгийн зүйл ярьдаг байлаа. Энэ нь бид хоёрын үерхэл найзлал, хэн хэнийхээ зан авирыг төсөөлөхөд нэгэн утас болсон буй заа. Хүн өөрийн амьдралын баяр гунигтай явдлыг ижил нөхөртөө сэтгэлээ онгойтол ярих сайхан байдаг. Нэг өдөр Саран өөрийн амьдралын тухай ярьж билээ. Сарангийн яриаг би чагнахдаа сэтгэл уярч, өрөвдөн хайрласан юм. Тэрбээр гаднаа гуньж гутаагүй байдал үзүүлэвч дотроо их л бодлогоширсон байдлаар ийн өгүүлсэн билээ.

	Хүн эмнэлгийн сургуулийн гуравдугаар ангид байхдаа нөгөө бүлгийнхээ нэг залуутай дотно сайн танилцсан юм. Танилцана гэдэг ч заримдаа амархан байдаг байх аа. Бид хоёр явдал замд хэдийнээ таарчихсан байдаг байлаа. Хичээл тараад юм уу, орой ямар нэг ажилд оролцоод буцах замд өтгөн хөмсөг, цайвар шар царайтай нарийхан өндөр залуутай хэдийн л зам нийлчихсэн байна. Заримдаа амралтын өдөр хоршоо дэлгүүрээр явж байхад нөгөө залуу арханд минь зогсчихсон,

	— Сайн байна уу? гээд дутуухан инээмсэглэдэг сэн. Гэтэл нэг өдөр ангийн хүүхэд түүний захиаг надад авчирч өглөө. Ингээд л бид хоёр жир бишээр бие биеэ харж явсаар хариуг нь гурван сарын дараа өгсөн юм. Хүнд анх удаа хайртай болж, хаврын орой хотын гудамж талбайгаар хөтлөлцөн явахдаа уйтгар зовлон гэж юу байдгийг огтхон ч төсөөлөхгүй, амьдрал гэдэг алим бурам шиг сайхан юм л гэж боддог байлаа. Гэтэл энэ маань миний гэнэн бодол байсан юм шүү. Би төгсөхийнхөө хавар гурван сар хэртэй эмнэлэгт хэвтлээ. Тэр залуу намайг хуваарьтай өдөр бүр л эргэж тойрч, ёстой л зовох цагт нөхрийн чанар танигдана гэгчээр үнэнч ханийн ёсоор халамжилсан юм. Тэгээд ч би амьдралдаа итгэж гагцхүү аз жаргалыг мөрөөдөн, төгсөх ангийн шалгалт ирэх жил өгөх болсондоо ч төдий л харамссангүй. За яах вэ, энэ жил ажил олж хийнэ. Нөхөр маань л төгссөнөөс хойш нэг хэрэг бүтлээ гэж бодсон юм.

	Ингээд манайх Жаргалантын сангийн аж ахуйд суух болов. Очингуут тусгайлан байр сууц ч олдсонгүй. Эмнэлгийн байшингийн нэг өрөөнд айлтай хамтран суув. Аз дутахад эндхийн эмнэлэгт сувилагчийн орон тоо байсангүй. Өөр таарч тохирох бичиг цаасны ажил ч олдсонгүй. Тэр намар би тарианы үтрэм дээр будаа цайруулав.

	Хөдөө тосгонд намрын цагт өвсний сөл хамар загатнам анхилаад, хөндий талгүй алтан тариа халиурч, комбайн трактор хүнгэнэн будаа зөөсөн машин шөнө дөл өнгөртөл хөндий талын замаар зурвас гэрэл татуулан давхихыг харах бүр би аз жаргалдаа бахдан баярлаж ямар азаар энд ирэв ээ! хэмээн боддог байжээ.

	Намрын тариа хураалтын дараа тракторын зургаан сарын курс нээгдэхэд түүнд орж суралцав.

	— Дэмий юм биш үү, чи? Эмч хийхээс трактор барихгүй шүү дээ гэж нөхрийгөө хэлэхэд,

	Ер нь аж ахуйтай газар ажиллахаас хойш бид хоёрт бэлэн зэлэн орон тоо олдоо ч бил үү, мэргэжил олж авсан нь л дээр гэв. Ийм бодол надад яагаад төрснийг бүү мэд. Би тийм сүрхий ажлын ухаантайдаа тэр үү гэхэд үгүй билээ. Намрын тариа хураалтын ажлыг хараад л сэтгэл хөдөлсөн хэрэг үү, трактор баримаар л санагдаад байсан юм.

	Нэг өдөр нөхөр маань тариа бригад орохоор ачааны машин дээр суугаад явлаа. Тэгээд л тэр, бид хоёр дахин уулзаагүй юм. Юу ч гэх вэ дээ, халаг минь. Амьдралд тохиолдох аль гай барцдыг хэлж барах вэ. Шинэхэн цас орсны маргааш зам халтиргаатай байснаас, машин гулгаж шарваад онхолдсон байжээ. Найз нь нарлаг хорвоод ингэж л ижил ханиасаа хагацан, элэг эмтэрсэн юм гэж ярихдаа харамссан сэтгэлээ барьж ядан, нулимс унагамаар болж ирснээ инээмсэглэх аядсан юм. Саран над руу урьхнаар харснаа, цааш нь үргэлжлүүлэн: — Би нэгэнт курст орсноос хойш орхилтой биш дээ. Хаана ч байсан уйтгар зовлон ялгалгүй юм даа гэж бодон курсээс гаралгүй төгсөөд л энд ирсэн юм гэв.,

	Би юу хэлэхээ мэдэхгүй амандаа ус балгасан мэт дув дуугүй байснаа

	— Амьдрал гэдэг баяр жаргал, зовлон гунигаар дүүрэн байх юм даа гэж хэлээд өөрийн эрхгүй санаа алдахад,

	— Амьдрал уу! гэж сунжруулан хэлээд санааширч билээ. Бид хоёр нэг орой тасгийн улаан буланд хэдэн самбарт гэрэл зураг хадаж, гарчиг тайлбар сэлтийг усан будгаар бичих зуур их зүйл ярьсан юм.

	— Амьдралд юм бүхэн мартагдаж, юм бүхэн өөрчлөгддөг. Түүний адил хүний зовлон аажимдаа элэгдэн арилдаг юм. Чи хэзээ ч юм бэ, маргааш ч юм уу, нэг сайхан сэтгэлтэй хархүүтэй танилцаад л тэр зовлонгоо мартана даа гэж намайг хэлэхэд,

	— Танилцаж болох л юм. Харин зовлонгоо мартахын тулд биш, харин мартсаны дараа л танилцах хэрэгтэй. Тэгэхдээ жинхэнэ хайр дурлал надад олдохгүй шүү дээ гэж үнэнээсээ хэлж байгаа, тоглож байгаа хоёрын аль нь ч мэдэгдэхгүй инээмсэглэн хэлээд гарыг минь чанга атгаж билээ.

	— Чи ер нь хүнтэй суухгүй гэж байгаа юм биш биз гэж намайг эргэлзсэн байдалтай асуухад,

	— Хаанаас даа. Тэгвэл худал болно. Амьдралын эрхээр хүнтэй нийлэх л байлгүй. Харин дурлал бол өөр хэрэг. Хүн надад хэчнээн хайртай байлаа ч гэсэн миний сэтгэл халуун бүлээн биш хандахаар хүний сэтгэлийг хөргөчихнө шүү дээ гэж хэлэхдээ намайг муу юм саначих вэ гэсэн шиг яриагаа дүйвүүлэн, гарыг минь нясалснаа, — Өвдөж байна уу? гээд инээмсэглэв.

	Бид хоёр уулзсан цагтаа иймэрхүү юм ярьж, энэ талаар маргадаг байлаа. Саран миний үгийг аль болохоор няцаана.

	— Би долоодугаар сард хот орж шалгалтаа өгөхөөр болсон. Боломж олдвол их сургуульд орох санаатай. Амьдралын тухайд бол сургууль төгссөний дараа л болно доо гэдэг байв.

	— Хайр дурлалыг ингэж багцаалах нь худал болдог юм. Чи нэг мэдэхэд үнэн сэтгэлээсээ хүнд дурлачихсан байна даа гэж түүнд ойлгуулахыг хичээвч чаддаггүй байлаа.

	— Чиний зөв өө! Дурлал гэдэг урдаас тааж болшгүй зам мөртэй! Хэнд ч үл үзэгдэх утсаар хөтлөөд л нэг мэдэхэд эрхэндээ оруулдаг нууц увдистай юм гэж Саранг хэлбэл би хамгийн их жаргалтай хүн болох байлаа. Гэхдээ л Саран бол минийх, хайр сэтгэлээ ганцхан надад л өгнө гэж яагаад ч юм бэ боддог байлаа. Үнэнийг хэлэхэд, Саран надад ямар сайн байсан гэж санана» Саранг би ямар ч хатуу үг хэлсэн гомдохооргүй байлаа. Намайг дэргэдээ хэчнээн ч удаан байсан төвөгшөөдөггүй, харин ч зугаатай баясгалантай байх шиг харагддаг сан.

	Намуухан сайхан орой байлаа. Гар бөмбөг тоглож байгаад манай команд хожигдохоор нь дараагийн тоглолт ч хүлээсэнгүй. Өлзий гуайнд ормоор санагдаад байхаар нь очвол Саран орон дээрээ хэвтээд хичээлээ уншиж байв. Би урд нь очиж сууснаа, олон хоног зовоосон өнөөх л хайр сэтгэлийнхээ бодолд автан,

	— Сараан! гэж аяархан дуудан, нүүр рүү нь тонгойн хараад, шанх руу нь унжсан хэдэн гархи үсийг хойш нь илбэж, уруулыг нь үнссэнээ, — Би чамгүйгээр амьдарч чадахгүй нь ээ! гэж аяархан хэлбэл Саран гүн бодолд орж, дуугаа хураан над руу талимааран ширтсэнээ

	— Тэгж болохгүй. Сүрэн минь! Би нөхөртэй... гэж шивгэнэх шахам хэлэв. Энэ үгийг сонсоод аянгад ниргүүлэх шиг болон, гар чичирч, толгой мансуурах адил болов. Сарангаас би хэзээ нэг цагт хүссэн үгээ сонсон баярлана гэж итгэж явснаас биш, ийм үг сонсоно гэж санах нь бүү хэл, зүүдлэхгүй явсан билээ.

	— Нээрээ гэж үү, Сараан? Битгий худал хэл, чи надаар юунд дамшиглана вэ хэмээн би хашхирах шахав. Саран огт дуугаралгүй над руу харсаар л байв. Амнаас нь ямар үг гарахыг тэсэж ядахдаа, Сараан! гэж аяархан хэлэв.

	— Үнэмш л дээ чи! Би өөрийгөө зовоож байж найзыгаа юунд хуурах вэ! хэмээн тэрбээр уярсан байдалтай хэлэв. Би бухимдан тунирхаж,

	— Тэр ямар хамаа байсан юм бэ, чи суучихсан биш хэмээвэл,

	— Чамтай л адил хүний үр шүү дээ гэж хэн ч эсэргүүцэж чадамгүй намуун дөлгөөн хэлэв. Энэ хоромд би өөрийнхөө аз хийморьд гомдох шиг болон Сарангийн гарыг зөөлөн атгаснаа

	— Чи надад хайргүй юм уу? гэхэд Саран юу ч хэлсэнгүй гараа алгуурхан татаж авснаа, дэрэн доороосоо жижиг дэвтэр гарган завсраас нь зураг авч надад үзүүлэв. Ажиглавал бүлтгэрдүү нүдтэй урд талаасаа халзайх төлөв ороо юу гэмээр, хүдэр байрын эр байлаа. Би зургийг хэдэнтээ ширтсэнээ надаас нэлээд хэд ах байрын хүн байхад нь,

	— Чи ийм хүнтэй ханилах байсан юм уу? Энэ хүнд үнэнээсээ дурласан юм уу? хэмээн харамсан бодоход атаархах биш, Саранд гомдох, бас өрөвдөх сэтгэл төрсөн билээ. Тэгээд ч амьсгал минь давхцаж, чээж дээр бөөн хар юм тээглэх шиг болон, — Нээрээ юу, Сараан? гэж арга барагдсан дуугаар хэлэв.

	— Юунд худал хэлэх вэ Сүрэн минь! Тэндхийн механикч. Чамд л гэж хэлэхэд манайхаар ийм нэг хүн үргэлж орж гарахад нь огт царай өгдөггүй байсан юм. Тэгээд яагаад ч юм, сүүл сүүлдээ тэр хүн амьдрал мэддэг, хал дол үзсэн их сайн хүн шиг санагдсан. Эмэгтэй хүн уян сэтгэлтэй болоод ч гэх үү, ер нь юу гэх юм билээ, наашаа гарахдаа л бараг зөвшөөрчихсөн юм гэв. Би хайрлан дурласан хүнээсээ үүнээс илүү тодорхой ямар үг шаардаж болох билээ. Бухимдан тунирхсан сэтгэл минь дэмий л багтран алдахаас биш, хэлэх үг олдохгүй мухардав. Гэвч хамаг горьдлого минь «бараг» гэдэг үгэнд л байлаа. Би тэднийхээс архи уусан юм шиг хөл гуйвлан гарлаа. Учир нь хайр сэтгэлийнхээ үнэ цэнэ, гуниг зовлонг ганцаархнаа чимээгүйн дунд тунгаан бодохыг хүссэн юм.

	Тэр чигээрээ тариан талбай руу согтуу хүн шиг алхав. Хөлийн доор хатсан лууль, нурсан шороо, хонхор цонхор дайралдавч чигээрээ л алхсаар байв. Хэсэг ятуу дэрхийн босож намайг сочоолоо. Гэвч эргэж харсангүй. Араас хүн хараад гайхаж байгаа болов уу ч гэж зовсонгүй. Хаа хүрэх гэж байгаагаа ч мэдсэнгүй. Нэг мэдэх нь ээ ганга эрэг дайралдлаа. Би доороо зогслоо. Хоёр сар шахам үерхэхдээ Сарангаас ийм үг сонсоно гэж зүүдэл лүү? Ийм үг хэлэхийн оронд намайг алгадаад авах нь яав даа. Одоогоор амьдралын тухай хэнтэй ч ярихгүй гэдэг нөгөөх л үгээ хэлэхэд яав аа! Тэгсэн бол би хамгийн их жаргалтай хүн хэвээрээ үлдэх байлаа. Гэтэл гэтэл... Саран нээрээ нөхөртэй юм болов уу? Тэр механикийн машины кабинд суугаад тавтайхан зугаалдаг байсан юм болов уу эсвэл намайг туршиж байна уу? гэж өөрөөсөө асуух мэт эргэцэн гайхав. Ногоон дээр түрүүлгээ харан хэвтлээ. Тавдугаар сарын нар ар нуруунаас халааж, шинэхэн соёолсон ногооны аагтай үнэр анхилаад орчин тойрон нэг л тэнүүхэн. Тэртээд зэрэглээ жирс жирс мяралзана. Миний сэтгэл тэр зэрэглээ шиг үелзэн байлаа. Газар дэлхий уужим ч хүний сэтгэл давчуу юм. Аавын хүүхэд олон ч амраг бүсгүй ганц юм. Энэ нутгийн номин хөх тэнгэрийн доор Саран минь ээ, чамгүйгээр би өдөр хоногийг юундаа баясаж өнгөрүүлэх юм бэ? Чи минь хэрэв байхгүй бол огторгуйн сараар яах юм бэ? Чи намайг орхиод л болзсон хүндээ буцах шувуу шиг яваад өгнө. Би өвөрт ургасан өнчин хайлаас шиг л торойгоод үлдэнэ хэмээн гуньхран бодов.

	Саран бид хоёр яг л урд адил эв найрсаг харьцдаг байв. Би санаж бодсон хүсэл, мөрөөдсөн хайр сэтгэлийнхээ тухай шөнөжингөө бичиж, өглөө ажилд явахаас нь өмнө өгөөд л хонин суурь руу, Саран трактор жолоодоод тариан талбай руу гардаг байлаа. Саран ихэвчлэн ажлаас орой буух тул ирэх цагийг нь би тэсэж ядан хүлээдэг байв.

	Миний гомдон тунирхсан үгийн хариуд «Чамд би хайртай. Гэвч чамтай л адил сайхан сэтгэлт тэр хүнийг хуурч болохгүй. Чи бод л доо!» гэхээр нь дэмий л Саран минь чамд хайр сэтгэлтэй болжээ! гэхээс өөр үг хэлж чаддаггүй байлаа. Би сэтгэлийнхээ зовуурийг нэг найздаа хэлбэл,

	— Чи Саранг хэт дөвийлгөөд байх шиг байна. Үргэлж дагаад байхаар цаадах чинь улам цаашаа очиж, бүр сөгдүүлэх гээд байгаа юм. Чи суурь руу яваад тэсвэртэйхэн гурав хоноод ирээч. Тэгэхэд л хамаг бодол, хайр сэтгэл нь ил гарсан байна гэж хэллээ.

	Би найзынхаа зөвлөсний дагуу гурав хоногийг тэсэж ядан өнгөрөөж, яаран яарсаар бага үдийн хэрд мориндоо ташуур өгөн, цогиулсаар ирвэл Саран үүдэн дээрээ зогсоод ямар нэг юм саравчлан харж байлаа. Тэгснээ намайг үзэнгүүт гэртээ шалавхан орлоо. Надаас ичиж зовсон юм байх даа гэж бодов. Гэвч гомдсонгүй. Би Өлзий гуайн гаднах уяан дээр буугаад шууд тэднийд орлоо. Сарангийн ээж утсан оосортой шил хийгээд юм оёж сууснаа, шилнийхээ хүрээн дээгүүр нүдээ сөлийлгөн хараад

	— Сараан! Цай чанахгүй юү гэв. Саран зуухны таг авах зуур над руу ойртон,

	— Яасан уддаг юм бэ? гээд жуумалзав.

	— Ажил гараад! гэж би тайвуухан хариуллаа.

	Тэр орой бид хоёр хээрийн салхи илбэсэн, хэнз ногоон дэвсгэр дээр мөр мөрөө түшин удтал сууж билээ. Саран ногооны орой тасдаж амандаа зууснаа,

	— Чи надаас уйдаж байх шив дээ? хэмээн тунирхуу үг хэлээд

	— Би чамайг энэ хэд хоногт зөндөө саналаа. Юм гэдэг хачин юм даа. Чамайг үүнээс өмнө манайд орж ирэхэд нь бушуухан гараасай, гадуурх улс юу гэж ярьж байгаа бол. Нэгэнт л амьдрал нийлэхгүйгээс хойш хол хөндий явъя гэж боддог байлаа. Гэтэл саяын хэд хоногт юу болсон юм билээ, чамайг л үгүйлээд байдаг болсон байх юм гээд хоолой нь зангирав.

	— Саран минь чамд би хамаг хайр сэтгэлээ зориулсан шүү дээ гэж хэллээ.

	— Би ч бас чамд хайртай болжээ гэж тэрбээр дуулдах төдий шивнэв.

	Нээрээ юу, Сараан? гэж хашхирмаар санагдав. Би ийм л үг чамаасаа сонсох гэж гурав хоног ирээгүй юм гэж сэтгэлдээ шивнэв. Тэр үдэш шиг сэтгэл тэнүүн баяртай байсан үеийг одоо санахгүй байна. Үдэш би тасалгаандаа хайр сэтгэлийн дуу тувт аялан, шалны тоос бужигнатал «арван зургаат» товшиж билээ. Урин цагийн зөөлөн салхи сэхээвчээр сэнгэнэн, чийдэн унтарсан гэвч дүгрэг сарны дүүрэн туяанд тасалгаа ном уншсан ч болохоор саруулхан гэрэлтэж байлаа. Нойр нэг л хүрч өгөхгүй, хаашаа ч харж хэвтсэн Саран минь л харагдсаар байв. Бид хоёр ижилхэн бор морь унаад дөрөө зурам ургасан тарианы захаар шогшуулж явна. Булган талын тариа ёстой л булган дээлийн үс шиг халиурч салхины үлээлтэд нуурын ус адил долгилно. Би мориныхоо амыг татсанаа

	— Сайхан ургаж шүү гэж сэтгэл хөдлөн хэлбэл,

	— Хавартаа энэ талбайг хагалж байхад чи над руу гар даллаад л тэртээ харгуйгаар шогшуулдаг байж билээ гээд Саран инээмсэглэв. Би яльгүй зүүрмэглэн завджээ. Хажуу тийшээ эргэж хөрвөснөө цонх руу харлаа. Булган талд паар хагалж байгаа тракторын дуун алсаас үл мэдэг нүргэн сонстоно. Тэр дууг чагнан хэвтэхэд хүнд дасна гэдэг тун амархан юм даа гэсэн Сарангийн үг сонстох шиг болон, нүүр нь хар шороо болсон ч тэгш цагаан шүдээ яралзуулан инээсээр, белоруссийн том жолоог эршүүдхэн залж яваа нь нүднээ харагдах шиг болно.

	Сарангийн тракторын диск муудсанаас маргааш нь ажилд гарсангүй. Үд өнгөртөл баахан юмыг нь задалж засаад асаавал мотор нь цохиогүй лүг лүг гээд сайхан дуугарч байв. Би Саранд тусалж байгаа нь энэ гэж хийж бүтээсэн юмгүй дэмий л гараа тосдон, өдрийн ихэнхийг хамт өнгөрүүлэв. Саран белоруссаа асаав.

	— Одоо гайгүй болсон байх аа! Юу ч болсон явж үзье гэв. Би хажууд нь суулаа. Бид хоёр тарианы талбай дундуур зурайсан өргөн замаар тоос татуулан давхив. Өргөн тал энгүй юм шиг цэлийн, соёолон ургасан тарианы түрүү голын зүлэг мэт нов ногоорон харагдана. Булган талыг оёдлын зүү мэт хаван урссан Шивэрт гол оройн наранд гялалзан, жирс жирс мяралзана. Саран нэг л сэтгэл хөхүүн явах шиг

	 

	Шингэх наранд гялалзаад байгаа нь

	Шивэрт голын урсгал аа хө!

	 

	гэж эвлэгхэн хоолойгоор аялахад нь:

	 

	Шинэхэн амрагаа мөрөөдөөд байгаа нь

	Шийдсэн миний сэтгэлээ хө 

	 

	гэсэн сүүлийн мөрийг даган аялав. Тэгтэл Саран над руу харж инээмсэглэснээ,

	— Очиж гар нүүрээ угаах уу? гэв.

	— Харин ээ хө, бүр Сэлэнгэ орвол эндээс холгүй шүү дээ.

	— Яах вэ?

	— Очъё л доо.

	— Чи л мэд.

	— Өнөө орой ийш тийш явах ажилгүй бол...

	Саран тракторынхоо жолоог хажуу тийш мушгив. Булган талын хормой биед дуниартах өтгөн шугуйн зүг залав. Энэ хором, энэ мөчид сэтгэл минь хачин их догдолж билээ. Гэтэл Саран над руу харах ч үгүй, инээх ч үгүй дув дуугүй явлаа. Саранг ийм дуу шуугүй уруу царайлсан мэт дүнсгэр байхыг ер үзээгүй. Өмнөөс салхи сэнгэнээд, түүний зангидсан алчуурын үзүүрийг дэрвэлзүүлнэ. Тракторын пад пад хийсэн дуунд үүртээд ч тэр үү, бид хоёр хоорондоо юу ч ярихгүй явлаа. Би Сарангийн бүсэлхийгээр тэврэн, хааяа мөрөнд нь хацраа наахад дан дээлийн цаанаас халуун илч төөнөж, хайр дурлал нь дамжин ирэх шиг санагдана. Энэ чигээрээ яваад газар дэлхийг тойрмоор л байлаа. Гэтэл бидний урагш явах замыг хөндөлсөн хязгаарлах мэт их мөрөн цэлийн харагдав.

	— Хаахна нь очих вэ? гэж Саран надаас асуув.

	— Тэр бургас хүрье гэж байцаа шиг бөмбийн дуниарч байгаа бөөн бургасыг заав.

	— Аз жаргал гэдэг ингээд л ирдэг юм гэж үү? хэмээн өөрөөсөө би асуулаа. Саран бүх л сэтгэл зүрхээ гарт минь атгуулсан юм шиг бүхнийг чи мэд гэсэн аятай байлаа.

	Сэлэнгэ мөрний толин цэнхэр усанд өндөр хясаа, өтгөн шугуй, сэмжин үүлс гэрэлтэн тусна. Усны захад хоёр галуу нэг далд орон, нэг гарч ирэн далавчаа сэгсрэн шумбан наадна. Жигүүртэн шувуу ч гэсэн хосоороо явах нь сайхан юм даа гэж агшнаа би бодоод,

	Аяа! Хорвоо ертөнц, амраг сэтгэл, ариун хайр, амьдрал жаргал чи бидэн хоёрыг халуун өвөртөө бүүвэйлж байна. Урган дээшилж яваа хорин нас минь юуны азаар энэ бүсгүйтэй учрав аа! гэж хоолой мэдэн хашхирмаар санагдав. Ингээд л ижилдэн суух нь бидэн хоёрт үнэхээр жаргал байлаа.

	— Сараан, чи юм бичихгүй юу? гээд өврийн дэвтрээ гаргаж өгөв. Саран дэвтрийг минь авч шомбойн суугаад чи битгий хараарай! гэснээ, ноосон цамцныхаа халааснаас богино харандаа гарган бичсэнийг нь уншвал: «Эргэн тойрон бургас сүглийсэн сайхан газар энхрий чамтай ижилдэн сууснаа хэзээ ч би мартахгүй. Хүн хүндээ Дасна гэдэг юутай ч зүйрлэмгүй хэцүү юм шүү. Саран» гэсэн байлаа. Саран надад бүхий л бие сэтгэлээ өгсөн юм шиг өвдөг дээр минь дэрлээд нүүрэн дээрээ алчуур тавилаа. Нойр нь хүрэв үү эсвэл ямар нэг зүйл тунгаан бодохыг хүсэв үү, бүү мэд. Би Сарангийн бичсэнийг дахин дахин уншиж түүнийг сочоохгүй юмсан гэхээс огт хөдлөлгүй суув. Эргэн тойрны байгалийг ажих бүр чээж тэлэм сайхан санагдана. Навчаа дэлгэсэн хайлаас мод, наранд элгээ ээсэн хад цохио, урсгал яарсан их мөрөн цөм л бид хоёрт аз жаргал ерөөж байх шиг. Уснаа сэлэх хоёр галуу ч үргэн нисэхгүй нааш харсаар шумбаж байв. Аварга том хайлаасны дэргэд зогсож байгаа тракторыг хараад ийм таатай сайхан унаагаар зугаална гэдэг сонин юм даа гэж бодлоо. Би баяссан сэтгэлээ барьж ядан,

	— Сараан! гэж аяархан дуудав.

	— Өвдөг чинь чилж байна уу? гээд Саран өндийв.

	— Бид хоёр бие биеэ үргэлж ингэж энхрийлэн явах болов уу? гэж би асуув.

	— Мэдэхгүй л дээ гээд Саран миний хүзүүгээр тэврэн хацраа наав. Сарангийн үнсэлт хүүхдийнх шиг энхрий зөөлөн байлаа. Аз жаргал гэдэг ингээд л гэнэт хүрээд ирдэг юм байна гэж би бодлоо. Ер нь бид хоёр шиг жаргалтай хүн тэр мөчид хорвоо дэлхийд ховорхон байсан биз ээ.

	Нар жаргаж орой боллоо. Арван тавны сар тэртээ уулын чанадаас мандан гарав.

	— Тийм ээ! Бид хоёрын хайр дурлал яг тэр сар шиг дүүрэн болсон байлаа.

	Аж ахуйн төвөөс ирсэн жолооч дугтуйтай бичиг өгснийг задлан уншвал намайг тэр өдөртөө багтаж ир! гэсэн байв. Саран өглөө эрт ажилд гарсан тул уулзаж ч чадсангүй. «Хайрт минь сайн сууж байгаарай. Чинийхээ хайр сэтгэлийг хэзээ ч мартахгүй. Үүрд чамайгаа хайрлана... Найз нь хэд хоногийн дараа усны шувуу шиг л эргээд ирнэ. Баяртай!» гэсэн зурвас бичээд дэрэн доор нь хийв.

	Шивэрт гол суурины дундуур урсана. Голын зүүн талын жижиг толгойн хөмсөг доор гурван цагаан байшин цайрах нь нэлээд содон харагддаг байв. Энэ нь мал эмнэлгийн тасаг байлаа. Үүнээс баруун тийш хоёр зуугаад метрийн чанад нэг хэвийн барилгууд эгнэн ярайх агаад тэр байшингуудын нэгний хоёр тасалгаа бүхий сууцад би суудаг байв.

	Миний тасалгаа хогшил тавьц гэхээр гойд юмгүй, зүүн талын хана дагуу цагаан толгойтой төмөр ор, тамхины цагаан хайрцаг дээр давхарлаж тавьсан хоёр чемодан, баруун талын хананд тулган тавьсан жижгэвтэр ширээ ердөө л энэ. Ширээн дээр нимгэн зузаан баахан ном эгнүүлэн өрж, урдуур нь ил захидлын хэдэн зураг түшүүлэн тавьснаас өөр гоц юмгүй. Нөгөө өрөөн дэх том шүүгээнд аяга, таваг, гал тогооны хэрэгсэл бий. Тэр өдөр тасалгаанд минь нэмэгдсэн юм гэвэл ширээн дээрх өнөө хэдэн ил захидлын хажууд Сарангийн гэрэл зургийг тавьсан нь тасалгааг илт чимэх шиг болж билээ. Тэр зургийг Саран надад дурсгаа ч үгүй, ард нь юм бичиж гарын үсэг ч зураагүй юм. Учир нь нэг өдөр би юмыг нь үзэж байгаад аятайхан зураг гарч ирэхээр найз нь авлаа шүү гээд л өвөрлөчихсөн хэрэг.

	Би хувцсаа сольж өмсөөд, гал түлэхээс залхуурч, хөршийндөө орж цай уугаад мал эмнэлэг дээр очин, их эмчийг мотоциклоо асааж байхад нь ам мөлтөс уулзав. Эмч түлхүүрээ хариулснаа

	— Төл ямар шүү байна? гэж асууснаа, Сүрэн, чи хөдөө явж нар салхинд нэлээд борлож байх шиг байна. Одоо хэд хоног төвдөө бай. Харин чамайг эм тоолох комиссоор томилсон шүү. Сайн тоолж данс хаягийг нь цэгцтэйхэн хийгээрэй! гэхэд нь цочих шиг болон.

	— Хэд хоногоос сууриар явбал зүгээр юм сан гэвэл

	— Юу ч бол наадахаа л цэгцэлж бай! гэж гаднаа дотно авч цаанаа тушаасан аялгатай хэлэхээр нь .

	— Удах болов уу? гэв.

	— Үүнийг та нар л мэдэх хэрэг. Шуурхайхан орвол дөрөв хоногт багтаачихна биз дээ гэснээ энгэрийнхээ халааснаас урилга гарган өгснийг уншвал орой аж ахуйн клубт болох үдэшлэгт оролцоно уу гэсэн байв. Эмч мотоциклоо пуд пуд хийтэл асааснаа, — Өглөө ирээрэй! гэж хэлээд давхин одов.

	Би байр руугаа алхаж явахдаа хамт ажиллах хүн маань аль хэр шуурхай эр бол? Болбол өдөр шөнөгүй сууж байгаад гурав хоногт багтаачих юм сан. Дансныхаа хүснэгтийг хэдэн хувь хордуулан эртхэн шугамдаад авчих юм шүү. Дөрөв хоног гэнэ ээ? Яаж дөрөв хоногийг барна даа. Саран ажлаас орой бууж ирээд л гар нүүрээ угаасныхаа дараа дэрэн доороосоо зурвасыг минь авч үзээд юу гэж бодох бол? Өнөөдөр ч яах вэ, ингээд өнгөрлөө. Маргааш эхлээд хэдий өдөр дуусах билээ? хэмээн бодов.

	Тэр орой би хоёр сар өмсөөгүй хар костюмаа дарайтал индүүдэж цагаан цамц өмсөж, хар зангиа зүүгээд хэрдээ л гоёлоо. Үдэшлэгт очвол хотоос ирсэн дадлагын эмч нар «Эрүүл ахуй» гэсэн сэдвээр удирдан явуулж байв. Миний гангалж очсон ч нэг талаар оносон байв. Оюутнууд хоймрын сандал дээр зэрэгцэн суужээ. Сэвжид мөр рүү минь түлхсэнээ,

	— Эдний дотор хамгийн олигтой нь л тэр шүү дээ гэж нэг оюутан эмэгтэйг заав.

	— Аль вэ? гэж аяархан асуувал

	— Яагаа вэ, баруун талаасаа тав дахь суудалд суугаа цэнхэр торгон дээлт. За мөн сайхан бүсгүй дээ гэхээр нь цохлон харвал миний сайтар таних бүсгүй байлаа. Сэвжид тэр бүсгүйг нэг л шохоорхоод байхаар нь,

	— Чи танилцсан уу? гэв. Сэвжидийн нүд сэргэж,

	— Юу ч бол мэндтэй л болсон. Хашир хандгай нь аргална даа гэж бардамнан хэлэв.

	Хөгжим эгшиглэж нийтээр бүжиглэв. Би боссонгүй. Нөгөө танил оюутнаа урь юу гэвэл зүрх хүрсэнгүй. Дэмий л хулгасхийн суув. Сэвжид зориг гаргаж босон алхвал хожимдсон байлаа. Должин нэг залуутай бүжиглэхээр босож харагдав. «Хайрын дууны» намуухан аялгуунд залуус бүжиглэх нь усны мандлаар алаглан хөвөх өнгийн цэцэг лугаа адил аж. Би Должингийн хөдлөх бүрийг дагуулан ажиж байлаа. Тэгтэл бид хоёрын харц санамсаргүй мөргөлдөхөд тэрбээр над руу толгой дохин инээмсэглэв. Бүжиг дуусмагц Должин яагаад ч юм бэ, хөдөө сууринд ирээд таньдаг хүн харагдахаар нь олзуурхсан юм уу, миний дэргэд ирж суун их л дотносог байдлаар,

	— Чи энд хэзээ ирсэн юм бэ? Аль хэр дасаж байна? Сайхан байгальтай газар байна шүү гээд л ярьж эхлэв.

	— Та нар энд удах уу?

	— Сар хэртэй болоод л аймаг орно.

	Хөгжим эгшиглэлээ. Сэвжид тохой руу минь нударч нүд ирмэн би хийнэ шүү гэж дохиж байна. Гэтэл Должин намайг танимгайрхсан ч юм уу, эндээс босохын далим гарсан ч юм уу,

	— Хоёул бүжиглэх үү? гэхээр нь чи энэ хүнтэй бүжиглээч гэж хэлж чадсангүй шууд босов. Сэвжид надад арай муу юм санаагүй байгаа хэмээн бодовч Должингийн намбатай хөнгөн хөдөлгөөнд сэтгэл татагдан, залуус бид хоёрыг нүд салгалгүй харж байтал битүүдээ бахархан, зовох сэтгэл минь агшнаа цэлмэж билээ.

	Дараахан нь үдэшлэг удирдаж байсан залуу миний дэргэд ирснээ,

	— Та нэг шүлэг уншихгүй юу? гэв. 

	— Одоо юу? гэхэд

	— Өөрөө мэд л дээ гэв.

	— Нэг бүжиг явсны дараа болох уу?

	— Болно оо, болно.

	Үдэшлэг тарсны дараа Сэвжидтэй хамт байр руугаа явж байхдаа хотоос ирсэн дадлагын эмч зориуд над дээр ирээд та шүлэг унших уу? гэж юунд онцолсон юм бол. Шүлэг уншдагийг минь яаж мэдээ вэ. Должин л хэлж дээ хэмээн бодож явтал Сэвжид хажуугаас

	— Сүрэн, чи мөн дээгүүр жаалж байх шив. Аргагүй л зайтай толгой юм даа хэмээн егөөдсөн атлаа тоглосон дүр үзүүлэн хүчээр инээхэд нь гаднаа уцаарлах байдал үзүүлэн,

	— За боль доо найз минь, зүгээр л таньдаг юм байхгүй юу. Тэр өөрөө намайг бүжиглэе гэсэн шүү дээ. Түүнээс биш гэхэд

	— Тэгвэл аргагүй хүүхний тэнгэртэй юм даа. Хүсээгүй байхад нь хүүхнүүд гуйгаад л... гэхээр нь

	— Болиорой нөхөр минь! гээд дуугүй болов. Сэвжид надад тал засан

	— Арай уурлаагүй биз? Ийм яльгүй юманд савангийн хөөс шиг чалчийвал ч хэрэггүй шүү! гээд чанга хөхөрснөө

	— За дэмий яриа ч яах вэ танай тооллого маргааш өглөө эхлэх үү? гэв. Би үг даахгүй уурласандаа зовон

	— Тэгнэ. Тооллого яггүй юү? гэж тайван хэлэхийг хичээв. Учир нь уур хүрэхээр хоолой чичрэх гээд байдаг байсан юм.

	— Гайгүй л дээ. Данс тэмдэглэлээ цэгцтэй хийх хэрэгтэй гэв. Бид хоёр хэсэг дуугүй явснаа, байр дөхөхийн хэрд Сэвжид

	— Саранг чи их сайн хүүхэн гэж мэдээрэй. Би багаас нь сайн танина. Ийм ажилсаг, хар бор ажилд чаданги бүсгүй ховор шүү. Чи ч манай нутгийн ганц сонгиныг сугалчих гээд л байх шиг байна хэмээн хэлэхэд дотроо сэм баярлан,

	— Хөөе! Өнөөдөр бичиг очихоор нь уулзаж ч чадалгүй ирсэн шүү гэхэд

	— Тэр яах вэ, би хэд хоногоос тийш явах байх. Учрыг нь хэлж санааг нь амраамз. Би эвий нь олоод хэлчхэж дөнгөнө өө! За баяртай! Сайхан зүүд зүүдэлж хоноорой! гэхэд нь манай Сэвжид цаанаа бодох санах юмгүй цайлган сайхан хүн шүү гэж бодсон юм.

	Байрандаа ирээд гэрлээ асаахад Сарангийн зураг хамгийн түрүүн нүднээ тусав. Давхраатай алаг нүдээрээ талимааран ширтээд үл мэдэгхэн инээмсэглэж буй нь «Сүрэн минь, чамд дасчихжээ» хэмээн хэлж байх шиг санагдана. Тасалгаанд ганцаархнаа эл хуль оргиод эвгүй ч юм шиг, сэтгэл минь хөндий уруудаж, хамар даваад тасгийн төвд нисэн хүрлээ. Би Сарангаас өөр юу ч бодохгүй байлаа. Шөнө Сарангийн зургийг орныхоо урд талд сандал дээр тавин, чамгүйгээр энэ нутгийн тэнгэр доор хэрхэн амьдрах билээ. Чамайг л гэж бодоод нойр минь хүртэл хүрэхгүй байна гэж бодон, хөнжлөө толгой дээгүүрээ нөмрөн хэвтэхдээ амьдралын тухай олон зүйлийг, тэгэхдээ гагцхүү сайн сайхныг л сэтгэж билээ.

	Тооллого эхэлсний анхны өдрийн үдэд хэдэн минут завсарлан, нар жаргатал сууж, эм хэрэглэл бүртгэн цэгцлэв. Бушуухан дуусгах юм сан гэхээс орой байрандаа ирээд данслан бичих цаасаа дөрвөн хувь шугамдан янзалж билээ. Маргааш нь үд өнгөртөл суугаад, ажилчны гуанзанд хоол идэх санаатай яаран очвол Должинтой тааралдлаа. Бид хамтдаа хооллов. Гуанзнаас гармагц хамт яваа оюутан нь,

	— Би тийшээ явах ажилтай. Чи эмнэлэг рүүгээ очиж бай гээд нэгэн зүйлд зорин одов. Должин жаахан гал, цайлган зантай бүсгүй байсан биз ээ. 

	— Чи намайг дөхүүлж өгнө биз дээ? гээд намайг сугадан алхахад нь өрөөсөн нүд халуу оргих шиг болсон хэр нь таатай санагдсан юм шүү.

	— Чи яав аа, гижигтэй юм уу? гэж Должин асуув. Би зовохын эрхэнд Должинг сугадахаар нь хавчисхийсэн юм байж л дээ. 

	— Үгүй! гэж хэлэхдээ үхсэн хойноо, эр хүн ч болог доо гэж өөрийгөө голлоо. Би Должингоос юу ч асууж зүрхлэхгүй, гагцхүү асуусанд нь хариулж явлаа. Тэг тэгсээр нандин сэтгэлийн минь наагуурх нимгэн хөшиг алгуурхан нээгдэх шиг болоход эр хүн шиг яриа хөөрөө өдөөд ийм бүсгүйгээс халж бэргэхийн хэрэг юу билээ хэмээн зоригжихын гадна их эмч хүүхэнтэй явааг минь суурины залуус хараг л даа. Хэнтэй үерхдэг, хэр зэргийн зиндааны хүн болохоо эдэнд үзүүлье! гэж гэнэхэн сэтгэлээс бодсон юм шүү. Яагаад тийм бодол төрснийг бүү мэд. Тэр байтугай зарим орой Должинтой хамт явж байхдаа, их эмчтэй үерхэн явааг минь Саран дуулаасай. Тэгвэл хэнтэй найзалснаа улам ч ойлгон, намайг харамлах сэтгэл нь зузаарч, хайр дурлалаа бүрэн өгнө гэж боддог байлаа. Гэхдээ Саранг мартах бодол надад нэгэн бээр төрөөгүй билээ.

	Их эмч манай өрөөний хаалгыг шагайснаа,

	— Сүрэн, чи наашаа ороод ирээч! гэв. Тэр бээр надад аймгаас ирсэн цахилгаан үзүүлэн,

	— Зохиомол хээлтүүлгийн багаж хэрэгсэл одоохон ирж ав! гэсэн байна. Тэгэхээр байз уу... гэж үгээ таслан, шанаагаа тулснаа. — Өнөөдрийн шуудангаар явчхаж амжих болов уу? гэхээр нь аймгийн төв орох нь завшаантай санагдан,

	— Амжилгүй яах вэ, шуудан оройхон ирнэ шүү дээ гэв.

	Аймгийн төв ороод маргааш, нөгөөдөр нь эргэж болох байлаа. Гэтэл цалин, төсвийн мөнгө авах тул тэр нь бүтэхгүй, хөөцөлдсөөр долоо хоноход сүүлдээ уйсан, нааш гарахын мөрөөсөл болж, гагцхүү Саран минь бодогдсоор байв.

	Би найм дахь хоногийн өглөө өөрийн аж ахуйн машинтай санаандгүй тааралдаж, азаар кабины суудал ч оллоо. Замд гарсан хойноо жолооч маань над руу жоготой нүдээр харснаа,

	— Аль вэ хө, наадахыг чинь үзье. Чи бөгж хийдэг болчихоо юу? Шигтгээ нь чулуу шив дээ гэхээр нь хуруунаасаа шувтран өгөхдөө, чи хэнд аваа вэ? гээд л шалгаах болов уу гэхээс арга бодож,

	— Өнөө хэний авгай захисан юм байхгүй юу. Хийх газар олдохгүй, халаасанд хаягдчих гээд байхаар нь гэж займчуулав. Жолооч залуурынхаа доод руу тэр бөгжийг эргүүлж харснаа,

	— Сайн чулуу байна. Сайхан бэлэг дээ! гэж инээмсэглэн хэлэв. «Юу бодоод жолооч сайхан бэлэг дээ» гэсэн юм бол оо? Саран бид хоёрыг аж ахуйнхан баргаараа шуугьдаг юм болов уу? Энэ бөгжийг үнэндээ би Саранд л дурсгая гэж бүр хэрэг болгон авсан юм. Гэтэл Саран намайг ийм юм өглөө гэж дургүйцвэл яана? Тэр байтугай авахгүй гэвэл яах вэ? гэж ер бодоогүй билээ.

	Маргааш нь аймгаас авчирсан багаж хэрэгсэл, төсвийн мөнгөө няравт ян тан тушаагаад их эмчид чөлөө ч хэлсэнгүй хоёрдугаар тасаг руу шууд давхисаар оройхон хүрч Өлзий гуайн гадаа буугаад оров. Саран гэртээ байсангүй. Ажлаас ирээгүй юм болов уу гэж бодсоор гэр доторхыг тойруулан ажваас баруун талын авдар дээр байдаг хүрэн чемодан толь хоёр байхгүй, онгойж харагдахад сэтгэл хүйт оргих шиг болон,

	— Саран хаана очоо вэ? гэж асуувал.

	— Хүү минь, өчигдөр хот руу явчихсан шүү дээ гэж Сарангийн ээж, сайхан зантай шар авгай хэлэв. Энэ үгийг сонсоод сэтгэл ямар хачин болсныг одоо үгээр дүрслэн хэлж чадахгүй байна. Хэлэх ч үг олдохгүй дэмий л бодлогошрон суув. Сарангийн ээж надад цай хийж өгснөө,

	— Саран гэнэт шийдэн яарч байгаад л явсан. Авгай нь нарийн учрыг нь мэдээгүй гэв. Хөөрхий энэ авгай Саран бид хоёрыг орон дээр зэрэгцэн суугаад ямар нэгэн юм аяархан яривал гараад л явдаг байсан юм. Энэ хэр гүн санаашрал тунарсан царайг минь хараад хоёр хүүхэд муудалцаж дээ гээд санаа нь зовсон болов уу? Эсвэл ямар ч олигтой залуу байгаач дээ хэмээн намайг битүүдээ тоох ч үгүй голж байгаа болов уу? Миний тухайд бол энэ авгайг харах бүр л дулаахан санагдсан төдийгүй Саран ээжтэйгээ тун адилхныг нь тэгэхэд л ажиглаж билээ.

	— Надад захиа орхиогүй юу? гэж би зоримогхон асуув.

	— Үгүй шүү дээ, орхисон бол Сэвжидэд л мэдэшгүй гэв. 

	— Сэвжид үүгээр ирсэн үү?

	— Ажлаар явсан байлгүй, хэд хоноод буцсан гэв.

	Хайр сэтгэлийн гашууныг анх амсаж, хавцал дундуур урссан уулын гол шиг бачимдсан сэтгэл минь бушуухан Сэвжидтэй уулз гэж зогсоо зайгүй шаардаж байлаа. Би тасгийн төвөөс гарч налуу арын зам хэдрэн тарианы талбайн хажуугаар бор мориныхоо гуянд байн байн ташуур өгч, дөрөөн дээрээ босон цогиулав. Нар баруунаа тонгойж, уулын сүүдэр унжиж байлаа. Хаашаа л харвал зуны сарын байгаль хээ хуар шиг дурайна.

	Машины хүнгэнэх дуу ард сонстох шиг болов. Бодол уу гэтэл үнэхээр хүнгэнэж байна. Гэвч би эргэж харсангүй цогиулсаар л байлаа. Машин намайг гүйцэн өнгөрөхөд тэр нэгэн өдрийн явдал санагдлаа.

	Орой болжээ. Үдшийн цагаан гэгээг мөч мөчөөр залгин шингэж буй тэнгэрийн хаяанд нарийхан хар үүл зурайх нь давхардаж тогтсон хад мэт сиймийн харагдана. Тэр үүлсийн дээд талд бид хоёрыг анх уулзсан орой оддын дундаас сүүмийж агсан шинийн гуравны саран яг л зүсээрээ ёлтойн байж билээ.

	Би айл унтахаас өмнө аж ахуйн төвд ирээд гэртээ ч орсонгүй шууд Сэвжидийг чиглэв. Тэр манай зэргэлдээх байшинд хөгшин ээжтэйгээ хамт суудаг байлаа. Сэвжид намайг ороход

	— За хампаан, сайн явсан уу! гэж инээмсэглэн хэлээд гараа сунгахад нь дуртай дургүй барьж

	— Муу муу, амжилтгүй гэж толгой унжуулан хэлээд согтуу хүн шиг гуйван сандал дээр суухад

	— Яагаа вэ, багаж хэрэгслээ авчирсангүй юу? гэж шал өөр зүйл хэлэхэд нь ээ чааваас түүнийг асуухын хэрэг юу байна гэж бодоод,

	— Хагас дутуу юм авчирсан гэж хэлэхдээ асуулт эндүүрч хөглөх дөхсөнөө булахын тулд, — Чамаар сонин юу байна? Аль вэ жаахан цай хийгээд өгөөч! гэв. Сэвжид над руу нэг л хачирхсан байдалтай харснаа,

	— Чи хаанаас ирээ вэ? гэж асуув.

	— Хоёрдугаар тасгаас гэхэд

	— Сайн эр, тийшээ хэдийдээ манаргагчаа вэ? Өнөөдөр үү, сүрхий шалмаг байна шүү, арга ч үгүй юм байх даа гэж, миний сэтгэлийн гуниг зовуурийг огт гадарласан янзгүй хэлэхээр нь чээж дэх бодлоо удаан барьж тэвчсэнгүй,

	— Саран надад захиа орхиогүй биз? хэмээвэл

	— Юун захиа байдаг билээ? Саран энд ирсэн юм уу? гэж урдаас асуув. Чамайг л мэдэх байх гэж ээж нь хэлсэн шүү дээ гэж бодон,

	— Үгүй, хот руу явахдаа... гэвэл

	— Юу ч мэдээгүй. Саран явчихсан хэрэг болж байна уу? гэв.

	— Тийм ээ, явчхаж. Юундаа яарсан юм бол, сонин юм даа. Надад захиа орхиогүй юу? гэхэд,

	— Хүүхнүүд ээ! гэж ер нь ав зантай шүү дээ. Түүний л өрөөсөн гутал байсан юм байлгүй. Чанарыг нь л таньснаас хойш учир нь олдоно. Чи тэр зэргийн хүүхний хойноос гуниад байхын хэрэг юу вэ! Адаглаад Должинтой жишиж бод л доо гэхэд нь би толгой гудайлгасан хэвээр,

	— Должин надад хамаагүй л дээ гэвэл,

	— Хамаатай болгоно гэдэг сайхан юм байхгүй юу. Чи ч уургалсан л даа золиг. Нуугаад яах вэ гээд наргиантайгаар хөхөрч, — Шижгэр залуу насанд чинь шилж авдаг юм шүү дээ хүүхнүүдийг, битгий гутар! гэснээ шүүгээнээс бетонтой архи гарган шаазанд цэлэлзтэл хийж, — Хоёулаа энэ жаахан юмыг хуваагаад балгачихъя гээд өгөхөд нь мань хашир эртүүд оройн явдлыг мэдэж л дээ. Аа тийм, маргааш нь намайг егөөдөөд байсан л даа хэмээн бодох зуур аягатайг ууж орхив. Дахиад нэг аяга балгатал дотор халуу оргиод сайхан болж байна. Гэвч Саран бодогдсоор л байна. Намайг хайрласан тэр сайхан сэтгэл нь зөвхөн өнгөнийх л байсан юм гэж үү? хэмээн санаашрахад нүднээс нулимс гарах шахан, хэрэв тийм бол ч хүний доор орохгүй дээ хэмээн басхүү эргэцэн бодно.

	Би байрандаа ирээд Сарангийн зургийг ширээн дээр хөмрөн тавилаа. Толгой эргэж, хөл туйваад нэлээд согтжээ. Хайр сэтгэл гэдэг ийм хуурамч, ийм хялбархан байдаг юм уу? гэж ганцаараа ярив. Ер нь хүүхнүүд ав зантай шүү дээ. Чанарыг нь л таньснаас хойш учир нь олдоно. Должинтой жиш л дээ! гэж Сэвжид хажуухнаас сургамжлан хэлэх шиг болоход Должин ч сайн хүүхэн шүү гэж бодов. Нээрээ ч орхиод одсон хүүхний хойноос гуньж гутах нь ичгүүртэй юм. Ямар хүүхэн мундсан биш дээ хэмээн бардамнан бодоход Должинтой өнгөрүүлсэн нэг үдэш сэтгэлд сэрхийн орж, түүнээ амтархан санаж билээ. Уг нь би Сарангийн итгэлийг хөсөрдүүлж, сэтгэлд нь сэв орохоор юм хийсэндээ одоо хүртэл гэмшиж явдаг юм. Би тэр нэгэн орой Должинд гэрээ зааж өгөөд,

	— Орой манайд очоорой! гэж ярианы далимд уривал

	— Чадвал очно оо. Чи юманд явахгүй биз? гэсэн юм. Тэр орой би Должин ирэх юу магад хэмээн хэрдээ хөл болж, шалаа угаан бага сага идэх юм, бас шил архи хүртэл аваад цаг харан хүлээсэн юм. Залуу насанд, тэгэх тусмаа хөдөө нутгийн сууринд хотоос ирсэн танил бүсгүйгээ урина гэдэг нэг талаар их л зугаатай санагддагийг уншигч авгай юу андах аж. Би нэлээд хүлээж, гарч орон, сүүлдээ цөхөрч нэг номын хуудас сөхөн уншъюу бай юу гэж тээнэгэлзэн хийх юмаа олж ядан хоёрдугаар бригадын орших манант хөндийг цонхоороо ширтэн суутал хаалга тогшиж Должин орж ирэв.

	Бид хоёр ярианы завсарт ганц нэг хундага юм ууж, ам халан хот хөдөөгийн сониныг удтал хүүрнэсээр нэгэнт шөнө болсон тул нэрэлхсэн, санаа зовсон хоёрын алин болохыг бүү мэд.

	— Шөнө орой болчихлоо. Чи яах вэ, эндээ унтах уу?гэж би хэлэв. Должин энэ үгэнд их л сандарч,

	— Байрандаа очилгүй яах вэ, чи намайг дөхүүлж өгөх үү? гэлээ. Должинг зочид буудалд хүргэн очвол буудлын хаалга дотроосоо түгжээтэй байлаа. Хаалгыг хэдэнтээ тогшивч чимээ алга. Должин яая даа гэсэн байртай хэсэг зогссоноо,

	— Маягтай юмнууд унтчихсан юм байх даа! гэж хэлээд, одоо яах вэ, танайд очвол очъё гэсэн мэт над руу харав. Түүний итгэл дүүрэн харц, тал өгсөн сэтгэлийг эсэргүүцэх тэвчээр надад байсангүй. Тэнгэр цэлмэг тэр шөнө сайх бүсгүйн хамт гэр рүүгээ алхаж явахдаа Саран минь тариа бригадын төвийн баруунтай тэр нэгэн цагаан гэрт намайгаа дурссаар зүүдлэнхэн хэвтээ болов уу? гэж бодоход бие хиртхийн, дөлгөөхөн царай нь харагдах мэт болсон авч Должингийн мэлмэрэх харц, зугаатай ярианд тэр бодол минь бүдгэрсээр бүр сүүлдээ тасалгааны гэрэл унтрахад ширээн дээр байсан Сарангийн минь зураг хүртэл үзэгдэхгүй болон мансуурч, гагцхүү сэтгэл зүрхийг минь өөр зүйл, гүн их тачаал булаан эзэлсэн тэр шөнийг би дурсан санасаар нэгнээ бөх нойрсож үүр гэгээрэхийн үед сэрж билээ.

	Түүнээс хойш арваад хоногийн дараа Сарангаас захиа ирэв. Ердөө л мэнд ус асуусан төдий хэдхэн үгтэй агаад сүүлд нь «Чиний тухай сайн мэдэх хүнээс дуулсан. Би чамд маш их итгэдэг байсан юм. Гэтэл чи тийм хуурамч туйлбаргүй хүн байсан юм уу? Найз минь, надаас өөр хүнийг битгий ингэж гомдоож байгаарай!» гэж бичээд доор нь нэрээ татлан бичжээ. Дугтуйг нь ажвал Улаанбаатар хотноо суугаа Сарангаас гэсэн байна. Би энэ захиаг дахин дахин уншлаа. Горьдлого тасарсандаа нэг их харамссангүй. Сэтгэл жаахан эвгүй оргиод л өнгөрлөө. Харин Саран надад үнэхээр гомдсон болов уу? хэмээн бодох бүр өрөвдөн хайрладаг байлаа. Хайр сэтгэл минь Сарангаас огт урваагүй юм шүү. Аймаг руу явах замд ч гэсэн Саран минь л бодогдсоор байж билээ. Харин тэр нэг явдлыг Саран хэнээс дуулсан болоо? хэмээн би гайхсан юм. Сэвжид арай л хэлээгүй баймаар. Гэтэл Сэвжидэд захиа орхисон байж магадгүй гэсэн авгайн үг их л учиртай биз! хэмээн одоо хүртэл бодсоор явдаг юм.

	Би тэр намар хонь хээлтүүлгийн цэг хариуцаж, заримдаа шөнийн арван нэгэн цаг хүртэл лабораторид ажиллаад байр руугаа алхаж явахдаа огторгуйд мандсан сарыг хараад Саран минь альхан нутгийн тэнгэр доор яваа бол доо? Өдийд чи зах хязгааргүй долгилсон тариалангийн дунд белорусс траектороо аанай л бариад шөнө дүл болтол сүнгэнүүлж явна уу? Хонгор минь, чи угтан хүлээсэн аз жаргалаа зохиочихсон өөр юу ч бодохгүй сэтгэл тайван сууна уу? Эсвэл чи оюутны хээрийн майханд олон охидын дунд зугаатай сайхныг хүүрнэн хөдөө нутгийн хөөрхий намайгаа мартанхан, залуусын наргиан хөгжөөнд баясан явна уу? Найзалж явсан өдрөө сэтгэл зүрхэндээ дурссаар минийхээ тухай бодонхон байна уу? хэмээн санадаг байж билээ. Хэдийд л бол сэтгэл зүрхийг минь Саран эзэлдэг байлаа. Юунд би өөртөө хайргүй болсон бүсгүйг хүсэн мөрөөдөж, сэтгэл зүрхээ зовооно вэ? Хайр дурлалыг чинь энэ нутгийн тэнгэр доор орхиод одсон шүү дээ. Анх чи овоо л эр хүн шиг байсан атал одоо юунд санаа алдан гуниглана вэ? гэж хэн нэг хүн тавлан асуух мэт санагддаг сан. Саранг амархан мартана гэж анх санасан минь залуу насны хөөргөн сэтгэл байсан биз ээ. Хоног өнгөрөх бүр л Саран шиг бүсгүй надад олдохгүй санагдан, төлөв дөлгөөн байдал нь нүднээ урган тусахад энэ бүсгүйг мартаж чадахгүй болсноо хожим ойлгосон юм. Энэ бол үнэндээ миний анхны дурлал байж билээ.

	Алтан намар түмэн үзэсгэлэнгээ дэлгээд юутай сайхан. Хавартаа Саран тоос шороонд дарагдан, шөнө орой болтол явж, үр суулгаж байсан тэр талбайд гайхам сайхан тариа түрүү хөдөлгөн халиурчээ. Тарианы үртэй зэрэгцэн бид хоёрын сэтгэл зүрхнээ дурлалын үр соёолж байсан бол одоо хяруу мөндөрт цохиулсан лугаа адил болжээ. Аяа! Улиран өнгөрөх цаг мөч хүний сэтгэлд заавал нэгийг хоногшуулах юм. Бид хоёрыг хараад цэлгэр уснаа шумбаж байсан хос галуу халуун орноо зорьсны адил Должин ч бас дадлагын ажил нь дуусаад зүүд зэрэглээ мэт алга болсон байлаа.

	Удалгүй Саранг сургуульд орсон гэж дуулаад баярлалаа. Шинэ оюутан хойно аж ахуй яваа байх. Харин хаашаа явсан бол? гэдэг бодол сэтгэлийг минь зовоож байлаа. Саранг хэн хүнээс харамлах бодол эчнээ төрж, сэтгэл шимшрэн гуньхарч билээ. Энэ бол өнгөрсөн борооны хойноос цув нөмөрсний үлгэр мэт заримдаа санагдаж инээд хүрдэг байлаа. Тэгсэн ч би захидал хүлээсээр намрыг барлаа. Сарантай танилцаж байхдаа хэчнээн ч захидал өглөө дөө, одоо санахгүй байна. Гэтэл надад ганц ч хариу өгөөгүй юм. Тэг тэгсээр нэг мэдэхэд зүрх сэтгэлээ надад ойлгуулсан. Тэгэхээр давын өмнө захиа өгөхгүй гэдгийг ч ойлгож байлаа.

	Тэр жил өөр газар шилжин сууснаас ч болсон уу, эсвэл Саран надад захиа бичээгүйгээс ч болсон уу, бид хоёрын хооронд ямар нэг харилцааны зах сэжүүр гараагүй билээ. Салж одсон тэр мөчөөс хойш яаж ийгээд хоёр жил өнгөрчээ.

	Би зуныхаа амралтаар хот ороод Улаанбаатарын галт тэрэгний буудал дээр Сайншанд руу явах найзыгаа гаргаж өгөхөөр зогсож байтал «Хүүш Сүрээн!» гэх эмэгтэй хүний дөлгөөн дуу хажууханд сонстов. Эргэн харвал давхраалаг алаг нүдтэй, нүүртээ яльгүй сэвхтэй хорь гаруй насны хүрэн торгон дээлтэй бүсгүй дэргэд ирээд.

	— Энэ чинь яасан ховор хүн бэ? Чамайг би хараад л танилаа шүү гэв. Санан мөрөөдөж явсан Сарантайгаа санаандгүй ингэж уулздаг байна шүү. Саран яг л урьдынхаа ааш зангаар,

	— Бие чинь сайн уу? Хаана сууж байгаа билээ? гэв.

	— Найз нь тэр намартаа Аймгийн хөдөө аж ахуйн хэлтэст шилжсэн. Амралтаараа орж ирээд хэд хонож байна гэхэд,

	— Надтай уулзахгүй гэж бодож явсан уу? гээд инээмсэглэв.

	— Хаанаас даа, хаанаас!

	— Чи намайг дуулсан уу? Анагаах ухааны дээд сургуульд тэр жилээ орж, хавар нь гурван сар илүү завсардсанаас шалгалтаа арай чүү өгөөд жил өнжилгүй шиг л явж байна. Эмч болох хаа ч байсан юм бэ, талдаа ч ороогүй байна гэхэд нь,

	— Юу удах вэ, нэг мэдэхэд л төгсчихнө гэв. Галт тэрэгний буудалд зорчигчдын хөдөлгөөн нэн өнөр. Хүн олны алхаа ус мэт урсана. Нэг бүсгүй Сарангийн дэргэд ирснээ,

	— Манайхан юмаа оруулж байна. Хоёулаа очих уу? гэв. Саран над руу харж урьхнаар инээмсэглэн,

	— Говь усжуулахаар бид явах гэж байгаа юм гэснээ намайг энэ олон хүн дотор ороод төөрчих вэ? гэсэн юм шиг. 

	— Эндээ байж байх уу? Би түргэхэн... гээд эргэн алхав. Би найз руугаа харж,

	— Бид хоёр урдын сайн танилууд байгаа юм гэж хэлэхдээ Саран их боловсон болж шүү. Тэгэхдээ ааш зан нь хуучнаараа байна. Нөхөр нь ямаршуу хүн байгаа бол? Гаргаж өгөхөөр ирээгүй юм байх даа? гэж бодов. Саран эргэж ирснээ

	— Найз аа! Чи арай Сайншанд явах гэж байгаа юм биш биз? хэмээн асуухад нь

	— Үгүй би хүн гаргаж өгөх гэж... харин чамтай юуны золоор энд тааралд ваа! Уулзах ерөөлтэй бол салаад явсан ч гэсэн ингээд л уулздаг юм байна даа гэв. Тэгэхэд Сарангийн царай яльгүй хувьсхийн

	— Чамаас л бүх юм болсон шүү дээ. Гэхдээ би сайхан үерхлээ үргэлж дурсаж, уулзах болов уу? гэж боддог л байсан юм гэв. Би энэ үгийг сонсоод хачин их гэмшсэн хэр нь,

	— Чи намайг мартсан байх аа! гэж тунирхан хэлэв. Галт тэрэгний яндан хүнгэнэв. Зорчигчдод дохио өгөх нь одоо хөдлөх боллоо гэж бид хоёрт ч бас сануулах мэт. Саран гомдсон байртай,

	— Мартсан гэж чи санаж байна уу? Тийм улс байдаг л байх гэв. Сарангаас би ямар үг дуулах гэж хүсээд байгаагаа ч бодоогүй мөрт,

	— Би чамаас өөр хүнд сэтгэлээ өгөлгүй хоёр жилийн турш чамайг бодлоо. Харин чи... гээд дуугүй болов. Би ийм үгийг яагаад зүрхтэй хэлэв ээ? Уулзсан цагтаа хэлнэ гэж бодож яв луу? Саран надтай мэндэлчхээд л өнгөрсөн бол сэтгэл ингэж үелзэх байсан уу? гэж өөрөөсөө асуулаа. Саран бас л дуугүй зогсоно. Тэгснээ хоёр жилийн өмнөх шигээ дулаан, зөөлөн уярсан харцаар намайг талимааран харав. Харцанд нь би хайлах шахан мэлмэрнэ. Сарангийн нүдэнд нулимс гүйлгэнэнэ. Тэр нулимсан дотор урьдын сайхан үерхэл минь харагдах шиг болно.

	— Би хаягийг чинь мэдсэнээс хойш сүүлд захиа бичимз. Харин чи ажлын далим гарвал манай аавынд очоорой гэж Саран хэлэв. Галт тэрэгний яндан дахин хүнгэнэж, урт цуваа алгуурхан хөдөлж эхлэв. Бид хоёр яаран гүйв. Саран явуут дундаа

	— Хүү минь одоо явж байгаа шүү дээ гэж дуулдах төдий хэлэв. Би чихэндээ итгэж ядан, «Аа! Аан» гэж чанга хашхирсан боловч түр тар хийх галт тэрэгний нүсэр их чимээг нэвтлэн, Сарангийн чихнээ хүрсэнгүй. Саран гишгүүр шат дээр яаран гарч, хаалганы бариулаас атган эргэж харснаа гар даллав. Лүг лүг хийн урагшлах галт тэрэгний хөдөлгөөн адил зүрх минь түг түг цохилон, чээжиндээ багтаж ядна. Алгуурхан хөдөлсөөр галт тэрэг алс замдаа шуудрав. Би гар далласаар хоцрохдоо өөрийн мэдэлгүй инээчихсэн байж билээ. Гэтэл хажуугаас танил залуу минь, баярлах арай л эрт байна гэж шивнэх шиг болов. Тиймээ нээрээ ч эрт байлаа. Тэгэвч Саран минь, чи намайг урьдынхаа л адил хайрласаар яваа юм гэж үү хэмээн бодоход, үгүй, хүндэтгэсээр яваа байлгүй. Эмэгтэй хүн уяхан сэтгэлтэй шүү дээ. Чи тэр хүндэтгэлийг нь тэнэгэрсэн ойлговол тусгүй биш үү гэх өөр нэг дуун сонстох шиг болоход, тийм ч байж болно гэж санамсаргүй чанга хэлчхээд түүнээсээ зовов. Би тун азгүй хүн юм. Ийм сайхан сэтгэлтэй хүүхнийг гомдоочхоод юу бодоод аавынд нь очих билээ. Мэдээжийн хэрэг. Саран, өдийд юунд ганцаараа явах юм бэ, ярианы үзүүрээс сонсоход үр хүүхэдтэй өнөр сайхан айл болсон юм байна. Хүү нь явж байгаа гээд л бод л доо Сарантай их адилхан байх даа хэмээн бодох бүр өөртөө гомдон, тэр монцгор хамартай механикчаас л хамаагүй доор эр юм даа би. Тэр яасан азтай хүн бэ хэмээн зургаас зүсийг нь харсан үл таних хүнд атаархсаар бас Сарантай уулзсандаа олзуурхсаар, нэг бодоход их ажил бүтээчихсэн юм шиг сэтгэл тайван, тэгсэн хэр нь уйтгартай ч юм шиг санагдан явж билээ.

	Би Тэрэлжийн амралтад арван тав хоног амраад, яг ажилд орохынхоо урьд өдөр онгоцоор харив. Маргааш өглөө нь ажилдаа очиж ширээнийхээ нүдийг онгойлгоод татаж байтал бичээч бүсгүй хаалга шагайн

	— Та сайн явав уу, за би танд... гэсээр эргэж гаран

	— Өчигдөр ирсэн юм гээд нэг захиа өмнө минь тавив. Хамгийн түрүүн хэнээс ирсний нь харав. Дорноговь аймгийн Ноён-Овоо суманд ажиллаж буй оюутан Сарангаас гэсэн байв. Өрөөндөө би ганцаархнаа байлаа. Олон ч юм бодсонгүй. Саран нээрээ л намайг мартаагүй юм байна даа гэж сэтгэл догдолсоор захидлыг задаллаа.

	 

	Сарангийн захидал:

	Говьд ирээд найм хонож байна. Бид нэг худаг шинээр гаргаж, дотор талд нь чулуу өрж хашаалан янзаллаа. Говь гэдэг миний бодсоноос их өөр, тун сайхан нутаг юм.

	Уг нь би эцэлгүй их элс байдаг байх гэж санадаг сан. Гэтэл хаашаа л харна, нүдний хараа гүйцэмгүй их гал цэлийж, хүдэр том биетэй хүрэн улаан тэмээд зэрэглээн дунд улам ч сүртэй болон харагдаж, газар тэнгэрийн заагаар хөх униар хөшиглөн татаад, ёстой л хүлгийн хурдаар давхиж баймаар нутаг юм. Харин халуун нар газрын хөрсийг цонотол шарах нь хэцүү юм. Том сийрсэн малгай өмссөн мөрт хэдхэн хоногийн дотор нүүр минь тос даан борлож, газар ухсанаас алганы дотор тал цэврүү үсрэвч хээрийн уудам, эрүүл цэнгэг агаарт ажилч нөхдийн хамт нэгийг бүтээн ингэж явах нь сэтгэл сэргэм сайхан юм даа.

	Бид өглөө эрт ажилдаа гарч, оройхон бууж ирнэ. Зарим орой гэгээ тасартал ажиллана. Тэгээд л газрын гүнээс гарсан цэл хүйтэн усаар үс толгойгоо угааж хөгжилдөн шуугьдаг юм. Бид энэ орой ажлаас арай эртхэн буусан нь бүрий болмогц цүү шидэхээр өдрийн ярилцсан байлаа. Би гар нүүрээ угаачхаад майхны хаяанд үсээ самнан, алсын бараа ажиж суухдаа говь нутагт арван тавны сар мандан гарахыг анх харлаа. Өргөн талын хязгаар газар тэнгэрийн заагаас тэр саран ургах мэт дээшлэн дээшилсээр мандах нь сэтгэл зүрхэнд аз баяр, бас гуниг уйтгар авчрах шиг болж билээ.

	Найз аа чи санаж байна уу? Тэр нэгэн орой их мөрний хөвөөнд ижилдэн суухдаа тэргэл саран мандахыг хараад юу гэж ярилаа.

	— Бид хоёрын дурлал хайр яг л ийм дүүрэн байна даа гэж чамайг хэлэхэд «Тийм ээ!» гэж хэлчхээд хэлсэн үгнээсээ айх шиг болж билээ. Гэхдээ чиний хувираагүй ааш, хайр дурлалын чинь илчинд дулаацаж үүрд чамайг хайрлана гэж дотроо бодож байсан юм шүү. Тэгэвч сэтгэл зүрхний минь найзлал богино байжээ. Маргааш өглөө нь ажилд гараад орой ирвэл дэрэн доор бяцхан зурвас байж билээ. Би бичсэний чинь уншихдаа, яаруу ажил гарч дээ гэхээс өөр юу ч бодоогүй. Харин хэд хоногоос заавал ирнэ гэж тэсэлгүй харж байсан. Гэтэл нэг өдөр найз чинь ирж, чиний тухай ярьсан. Энд нэрийг нь бичээд яах вэ, хэлсэн хэлээгүй чи мэдэж байгаагаас хойш... Чамайг тийм туйлбаргүй сониуч хүн гэж бодоогүй, итгэж байснаас ч тэр үү, маш их гомдсон юм. Амьдран суухгүй гэж анхнаасаа мэдсээр байсан мөртөө юунд хайр сэтгэлээ өгч, өөрийгөө зовоов доо гэж уйтгарлаж билээ. Тэгтэл ч дараахан нь чамайг аймаг орсон гэж дуулдлаа. Надтай уулзах сэтгэл даанч алга байжээ гэж бодохоос л гомдож, нулимс тунараад, эндээс бушуухан явъя... хот оръё гэж бухимдан бодсон юм шүү. Тэгээд л тэр. Би хотод ирснээс хойш долоо хоногийн дараа нэг захиа явуулсан чи авсан биз дээ. Бид хоёр ингээд л холдож билээ. Хайр сэтгэл хэчнээн их байх тусам төчнөөн эмзэгхэн, тэсвэр муутай байдгийг хожим ухаарсан юм. Би энэ бүхнийг санасаар майхныхаа хаяанд бодлогоширч суув Манайхан цүү шидэхээр гарцгаана. Намайг явъя гэж найз минь гараас чангааж байна. Би дургүйцэж, наршсан юм болов уу, толгой өвдөөд гэж шалтаг заан хоцорч майхандаа ороод чамд захиа бичмээр санагдаж, чемоданаасаа лаа гарган барилаа. Уг нь би чамд захиа бичихгүй гэж санасан юм шүү. Бичихийн ч хэрэггүй байсан биз. Чи гэр бүлтэй болсон бол өөр хүүхний захиа уншин суух нь чамд ч эвгүй. Тэгэвч эртний үерхлээ эргэн санаж, анд нөхдийнхөө санаа сэтгэл амьдрал байдлыг сонирхох болов уу? гэж бодоод л энэ захиаг бичье гэж шийдлээ. Хэрэв захиа явуулсан минь эвгүй санагдвал уучилж үзээрэй. Нэг бодоход энэ бүхнийг чамаас нуухын ч хэрэггүй юм даа. Би хотод ирээд хүн эмнэлгийн дунд сургуульд төгсөлтийн шалгалт өгөх гэж өдөр шөнөгүй хичээл уншаад ч тэр үү, ядраад байх шиг бие хачин салхайгаад хоолонд тун дургүй байдаг байлаа, Анх ханиад хүрээ юу гэж бодоод хэдэн ширхэг эм уусан боловч хүүхэд олжээ гэдгийг сүүлд мэдсэн юм. Хөл хүндтэй болсондоо бухимдсан ч үгүй. Сурахад саад болно ч гэж бодсонгүй. 

	Намартаа Анагаах ухааны дээд сургуульд ороод, тариа хураалтын ажлаар Жаргалантын аж ахуйд явах боллоо. Чи үүнийг дуулаад л нэг юм бодно байх. Хаашаа явах нь шинэ оюутны саналаар юунд болох вэ дээ. Харин би тийшээ явахгүй гэж хөөцөлдөөд чадаагүй юм. Яагаад ч юм бэ, нэг л явмааргүй санагдаад байсан.

	Шинэ оюутнууд бригадын үтрэм дээр ажиллалаа. Уудам талбайд тариан нуруу энд тэндгүй дүнхийнэ. Бид модон хүрз бариад л будаа эргүүлж хатаадаг байв. Будаа ачсан машин өдөр шөнөгүй цуварна. Тэдний дунд хэдхэн белорусс явдаг байсан юм. Тэр белоруссийн ачааг буулгах бүрд чамайг боддог байж билээ. Тэгэхдээ би чамаас өөр хүнтэй амьдаръя. Хайр дурлалыг минь хүн юман чинээ санахгүй байхад хорондоо өөр хүнд зөвшөөрчихье хэмээн сэтгэл үймрэх удаа байсныг нуугаад яах вэ. Тэгэхэд, тэгэхэд... халуун хэвлийд хөдөлж байгаа үр минь, ээж ээ! би аавтай шүү дээ гэж шивнэх мэт болоход ямар ч гэсэн энэ хүүхдийг... гэж бодоход Сүрэн хойноос минь заавал ирнэ. Үгүй дээ гэхэд захиа бичнэ. Хайр дурлал минь надад жаргал авчирна гэж боддог байсан.

	Анх би өөр хүнийг хүсэн мөрөөдсөндөө биш чамд их гомдсоноос сэтгэл давчдан хайр дурлалаа мартахын тулд бушуухан хот оръё гэж санасан юм. Хүний санаа сэтгэл хайр дурлал их хачин байдаг юм байна. Би чамд үнэхээр хайр сэтгэлтэй болсноо мэдээгүй явжээ. Гэтэл хол хөндий байгаад хоног сар өнгөрөх бүр улам их бодогддог юм байна. Би чамтай уулзалгүй зуны тэр нэг өдөр яаран явсандаа гэмшиж хэд хоног хүлээж учрыг нь олох нь яасан юм бол хэмээн өөрийгөө зэмлэдэг байсан. 

	Би хотод ахындаа байсан болохоор юм хумаар дутагдахгүй сэтгэл амар сайхан байдаг байлаа. Гагцхүү хэвлийд хөдөлж байгаа хүүхдийнхээ төлөө л зовдог байсан. Чи бод л доо. Хэдий ахындаа ч байлаа гэсэн эрд гараагүй бүсгүй дээд сургуульд орсон жилээ хөл хүндтэй болчхоод дөрөв дэх давхрын өндөр шат өөд замдаа амран тамирдаж явах ямар сайн байх вэ! Гэхдээ л би хүүгээ хөдлөх бүр хайр хүрч чамайг дуулаасай, чамтай уулзаасай, гудамжаар явж байтал гэнэт тааралдаасай гэж тэсгэлгүй хардаг байсан юм. Гэтэл чи надад захиа ч өгөөгүй, сураг чимээгүй л байсан.

	Эх хүн эмнэлгийн орон дээр хэвтэж байхдаа олон зүйл боддог юм билээ. Би жаргал зовлонгоо дэс дараалан бодож зарим үес сэтгэл үймрэн гунивч үрийнхээ часхийх дууг сонсоод бүхнийг мартаж, эцэг болох хүн нь хаана яваа бол доо хэмээн үгүйлдэг байлаа. Харин манай өрөөний эхчүүд манцуйтай хүүхдээ цонхны наана өргөн гадаа зогсож байгаа эцэгт нь үзүүлээд баясаж байхыг нь харах бүр надад ийм баяр байхгүй гэж үү? хэмээн бодоод халамжлах эцэггүй үр тээсэндээ өөртөө гомддог байсан юм. Энэ мэт аль бодлыг хэлж барах вэ? Харин би хүүгээ бүртгүүлэхдээ л нүүр их улайсан. Би тэгэхэд бие шаналснаас бараг хагас ухаантай байсан байх шүү. Сувилагч бүсгүй том дэвтэр дэлгэн

	— Хүүгийн эцэг хэн бэ? гэхээр нь магнай хүйт даах шиг болон, сэтгэл хачин үелзсэнээ

	— Сүрэн! гэж аяархан хэлсэн юм. Яагаад тэгж хэлснээ одоо хүртэл бодоод олдоггүй юм. Ийм айхавтар юм асууна гэж ер бодоогүй явснаас ч тэр үү бүү мэд дээ.

	Тэгтэл эмнэлгээс гарахад Сүрэнгийн Зоригт гээд л хуудсан дээр биччихсэн байв. Эмнэлгийнхэн хүүд минь тийм нэр өгсөн юм. Би хариад сайхан нэр үү? гэж ахаас асуусан. Зоригтой байхын нэр дээ гэж ах инээмсэглэсэн. 

	Ах эгч хоёр хоёулаа ажилтай тул Зоригтыг хэн харж өгөх вэ дээ. Би нэгэнт сургуульд орсных завсардахын хэрэггүй байлаа.

	— Хөдөө ээж дээрээ аваачиж өгөхөөс дээр юмгүй гэж ах надад зөвлөсөн юм. Тэгээд л хүү бид хоёр хаврын нэг өдөр ачааны машины кабинд суугаад холын замд гарч билээ.

	Хүүгээ ээжид аваачиж өгчхөөд хичээлдээ орлоо. Тэгтэл ч хичээл дуусаж шалгалт хаяанд ирсэн байлаа. Гурван сар лекц сонсоогүйг хэлэх үү, хаврын шалгалт арай чүү өгч зун нь Зоригт дээрээ очиж амарлаа. Хүү минь овоо мариажиж, аль вэ миний хүү гэж хэлэхэд малилзтал инээн хоёр гараа өгөн тэмүүлэвч намайг тоохгүй, ээжид жигтэйхэн дасчихсан байхад нь сэтгэл амрах шиг болон «за яамай, тэртэй тэргүй ээжийн гар дээр л хүн болохоос...» гэж бодсон юм.

	Найз нь говьд ирээд олон нөхдийн хамт сайхан л байна. Харин хүүгээ л их санах юм даа. Хүү минь аль хэр том болоо бол? Торж ойчин бараг явж байгаа болов уу? хэмээн санах бүр нүдэнд харагдаад ход ход инээх нь сонстоод ч байх шиг болох юм.

	Яая гэх вэ, төрсөн эцэг, эх хоёр нь хайхрахгүй хойно хөгшин аав ээж хоёрынхоо л гар дээр өснө биз.

	Илэн далангүй бичсэний минь өршөөж, намайг зөв ойлгохыг хүснэ. Эмэгтэй хүн уян зөөлөн ч гэсэн хөрсөн сэтгэл нь тийм ч амар бүлээцдэггүйг чи гадарлах биз. Тэгэвч сэтгэлээ онгойтол ярих сайхан байдаг. Нээрээ ч бие сэтгэл хөнгөрөх шиг. Чамтай ингэж уулзана гэж санаагүй явсан шүү.

	Гадаа дүүрэн сарны туяанд сүү шиг гэрэлтсэн цагаан шөнө одот тэнгэрийн доор цэлийгээд нэг л тэнүүхэн сайхан байна. Манайхан шидсэн цүүгээ олж байгаа юм байх даа, бужигнан шуугилдана. Шөнө орой болжээ. Манайхан дүнгэр дүнгэр ярьсаар ирж явах шиг байна. Захиагаа дуусгая даа. За баяртай найз минь. Ёслогч чиний мартагдсан «Саран» 

	гэж байлаа.

	Би захиаг уншиж дуусмагц «Саран минь» гэж санамсаргүй чанга хэлээд суудлаасаа бодлогошрон босов.

	— Яав аа чи чинь? Амралтад ийм болоод ирсэн бий вий? гэж хамт ажилладаг залуу минь тохуурхав. Энэ залуугийн хэлэх үг ч яамай хэвтэнэ, гаднаас хоёр хүн орж ирснийг мэдээгүй минь л ичгүүртэй байлаа. Тэгэвч нүүр хийх газаргүй ичин зовсондоо биш, сэтгэл догдолсондоо гадагшаа гүйх шахам гарлаа. Тэгээд хаачихаа мэдэхгүй зогслоо.

	Саран минь чи наддаа үнэнч байжээ. Хэн хэнээсээ салахын аргагүй үнэнч нандин дурлал ч гэсэн яльгүй зүйл, гэнэн тунирхлаас болж хөндийрөөд хожим хойно гэмшлээ ойлгож зүрхээ зовоон мөрөөдсөөр авч хайр дурлалын өөр өөр зам хайх ч амархан юм даа.

	Хайр сэтгэлийнхээ учиг уяа, урваж холдоогүй гэнэн сэтгэлээ чамдаа би яаж ойлгуулъя даа. Энэ бүхэн улирах цаг шиг намайг орхин өнгөрлөө гэж үү? Одоо би чинийхээ үнэнч хайранд багтах эрхгүй, аз заяа минь дутсан гэж үү? Саран өдийд өөр хүнд сэтгэлтэй болсон ч юм уу? Ижилгүй сайхан хайр дулаацуулж яваа болоод ч ийн илэн далангүй бичсэн юм уу, хэн мэдлээ. Ээ тэнэг толгой, хорвоод олдсон ийм хайрыг тосоод тогтоох ухаан тэвчээр дутсандаа харамсахаас илүү хүнд шийтгэл амьдралд байдаг болов уу? Саранг би гомдоосон. Тийм ээ! Уучилж боломгүй гомдоосон. Гэлээ ч би үртэй хүн, эцэг хүн болсноо нэг л өдөр нар ээсэн юм шиг баяр гуниг хоёр зэрэгцэн сонсдог байж...

	Аяа залуу насны хорвоо! Гэнэн сэтгэлийг минь уучилж хайрлана уу!

	Монгол домог

	 

	Шинийн гуравны саран

	 


“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын Хэвлэн нийтлэлийн мэдээлэл : 

	 

	МОНГОЛ ТУУЖ

	 

	Редактор : Дамдинсүрэнгийн Алтанхуяг

	Зураач : Д. Болдбаатар

	Уран сайхны редактор : Д. Сандагдорж

	Техник редактор : Д. Норовсамбуу

	Хянагч : Н. Сарантуяа, Т. Энхбаяр, Ц. Нямжав, Д. Чимэгээ, Ж. Сосорбарам, 

	 

	Өрөлтөд 1988-4-8

	Хэвлэлтэд 1988-5-20

	Цаасны хэмжээ 84X108/32.

	Өндөр хэвлэлийн цаас № 1.

	Үсэг: Утга зохиолын.

	Хх 20,5  Хнх 34,44 Тх 

	Хэвлэсэн тоо. 12000 

	ХГ № 326/87. 

	Зах. № 84 

	Үнэ 14 төг 30 мөн

	 

	Улсын Хэвлэлийн Газар. 

	Улаанбаатар—11. Элдэв-Очирын гудамж, 7.

	 

	Д. Сүхбаатарын нэрэмжит Улсын Хэвлэлийн комбинатад хэвлэв.

